УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ

БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ

6 ДУГААР САРЫН 27-НЫ ӨДРИЙН ХУРАЛДААНЫ 

ТЭМДЭГЛЭЛИЙН ТОВЬЁГ

	№
	Хэлэлцсэн асуудал
	Хуудасны дугаар

	 1.
	Хуралдааны товч тэмдэглэл:
	1-9

	  2.
	Хуралдааны дэлгэрэнгүй тэмдэглэл: 
	

	
	1. Монгол Улсын нэгдсэн төсвийн 2017 оны гүйцэтгэл, Засгийн газрын санхүүгийн нэгтгэсэн тайлан болон “Монгол Улсын 2017 оны төсвийн гүйцэтгэлийг батлах тухай” Улсын Их Хурлын тогтоолын төсөл /Засгийн газар 2018.06.18-ны өдөр өргөн мэдүүслэн, хоёр дахь хэлэлцүүлэг/
	13-29

	
	2. Ус цаг уур, орчны хяналт шинжилгээний тухай хуульд өөрчлөлт оруулах тухай хуулийн төсөл /Улсын Их Хурлын гишүүн Д.Тогтохсүрэн нарын 6 гишүүн 2018.05.15-ны өдөр өргөн мэдүүлсэн, эцсийн хэлэлцүүлэг/
	29-31

	
	3. Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/
	31-37


Улсын Их Хурлын 2018 оны хаврын ээлжит чуулганы Байгаль орчин, хүнс, хөдөө аж ахуйн байнгын хорооны 6 дугаар сарын 27-ны өдөр /Лхагва гараг/-ийн хуралдааны гар тэмдэглэл

Байгаль орчин, хүнс, хөдөө аж ахуйн байнгын хорооны дарга Л.Элдэв-Очир ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж 52,6 хувийн ирцтэйгээр 09 цаг 28 минутад Төрийн ордны “Их Эзэн Чингис хаан” танхимд эхлэв.


Чөлөөтэй: С.Жавхлан, Я.Содбаатар, Ж.Энхбаяр;


Тасалсан: Л.Мөнхбаатар, Я.Санжмятав.

Хэлэлцэх асуудалтай холбогдуулан Улсын Их Хурлын гишүүн Д.Тэрбишдагва Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төслийг хэлэлцэх санал хэлэв.

Л.Элдэв-Очир: Улсын Их Хурлын гишүүн Д.Тэрбишдагвын гаргасан Ус бохирдуулсны төлбөрийн тухай хуулийг хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн

8
Татгалзсан

3

Бүгд


11

72,7 хувийн саналаар санал дэмжигдлээ.

Нэг. Монгол Улсын нэгдсэн төсвийн 2017 оны гүйцэтгэл, Засгийн газрын санхүүгийн нэгтгэсэн тайлан болон Монгол Улсын 2017 оны төсвийн гүйцэтгэлийг батлах тухай Улсын Их Хурлын тогтоолын төсөл /Засгийн газар 2018 оны 6 сарын 18-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн зарлагын хяналтын дэд хороонд хүргүүлэх/
Хэлэлцэж буй асуудалтай холбогдуулан Сангийн сайд Ч.Хүрэлбаатар, Хүнс, хөдөө аж ахуй, хөнгөн үйлдвэрийн сайд Батзориг, Сангийн яамны Төрийн сангийн газрын дарга М.Батхуяг, мөн газрын Санхүүжилт, тайлан бүртгэлийн хэлтсийн дарга Н.Мөнхсүх, Төсвийн бодлого, төлөвлөлтийн газрын Зарлагын хэлтсийн дарга М.Санжаадорж, Үндэсний аудитын газрын Ерөнхий аудиторын орлогч С.Бүрэнбат, Санхүүгийн аудитын газрын захирал бөгөөд тэргүүлэх аудитор Ц.Наранчимэг, Санхүүгийн аудитын газрын аудитын менежер Я.Самбууням, Санхүүгийн аудитын газрын аудитын менежер Г.Гүнжидмаа, Санхүүгийн аудитын газрын аудитын менежер Г.Оюунгэрэл, Гүйцэтгэлийн аудитын газрын аудитын менежер Л.Эрдэнэчулуун, Гүйцэтгэлийн аудитын газрын аудитын менежер Б.Саруул, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Д.Энхбат, мөн яамны Санхүүгийн хэлтсийн дарга Б.Цогбадрах, Тариалан эрхлэлтийг дэмжих сангийн Санхүү, бүртгэл төлөвлөлтийн хэлтсийн дарга Д.Энхмаа, Байгаль орчин, аялал жуулчлалын яамны Төрийн захиргааны удирдлагын газрын даргын албан үүргийг түр орлон гүйцэтгэгч П.Цогтсайхан, мөн яамны Хүрээлэн буй орчин, байгалийн нөөцийн удирдлагын газрын дарга Г.Нямдаваа, Газар зохион байгуулалт, усны нэгдсэн бодлого, зохицуулалтын газрын дарга Ш.Мягмар, Ойн бодлого, зохицуулалтын газрын даргын албан үүргийг түр орлон гүйцэтгэгч Б.Оюунсанаа, Санхүүгийн хэлтсийн дарга Б.Нансалмаа, Цэвэр технологи, хөрөнгө оруулалт, үйлдвэрлэлийн хэлтсийн дарга Ц.Уранчимэг, Хүнс, хөдөө аж ахуй, хөнгөн үйлдвэрийн яамны Ерөнхий нягтлан бодогч Ц.Амгалан,  Жижиг, дунд үйлдвэрийг хөгжүүлэх сангийн Ерөнхий нягтлан бодогч А.Цагаанцэцэг, Сангийн яамны Төрийн сангийн газрын Санхүүжилт, тайлан бүртгэлийн хэлтсийн мэргэжилтэн Л.Эрдэнэбадрах, мөн хэлтсийн мэргэжилтэн Ч.Цэдэндорж, Төсвийн хөрөнгө оруулалтын газрын мэргэжилтэн Ж.Өлзийцэцэг, мөн газрын мэргэжилтэн Э.Дөлгөөн, Байгаль орчин, аялал жуулчлалын яамны Төсвийн ерөнхий нягтлан бодогч Д.Гүндсамбуу, мөн яамны Аялал жуулчлалын бодлого, зохицуулалтын газрын мэргэжилтэн С.Баясгалан нар оролцов.
Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх С.Эрдэнэчимэг нар байлцав.
Хууль санаачлагчийн илтгэлийг Сангийн сайд Ч.Хүрэлбаатар, аудитын дүгнэлтийг Монгол Улсын ерөнхий аудиторын орлогч С.Бүрэнбат нар танилцуулав.
Хууль санаачлагчийн илтгэл болон аудитын дүгнэлттэй холбогдуулан Улсын Их Хурлын гишүүн Д.Тэрбишдагва, Ц.Гарамжав, Б.Бат-Эрдэнэ нарын тавьсан асуултад Сангийн сайд Ч.Хүрэлбаатар, Үндэсний аудитын газрын Санхүүгийн аудитын газрын захирал бөгөөд тэргүүлэх аудитор Ц.Наранчимэг, Хүнс, хөдөө аж ахуй, хөнгөн үйлдвэрийн сайд Б.Батзориг, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Д.Энхбат, Байгаль орчин, аялал жуулчлалын яамны Хүрээлэн буй орчин, байгалийн нөөцийн удирдлагын газрын дарга Г.Нямдаваа, мөн яамны Ойн бодлого, зохицуулалтын газрын даргын албан үүргийг түр орлон гүйцэтгэгч Б.Оюунсанаа нар хариулж, тайлбар хийв.
Улсын Их Хурлын гишүүн Б.Бат-Эрдэнэ, Ц.Гарамжав нар үг хэлэв.
Байнгын хорооноос гарах санал, дүгнэлтийг Улсын Их Хурлын гишүүн Г.Тэмүүлэн Төсвийн зарлагын хяналтын дэд хороонд танилцуулахаар тогтов.
Уг асуудлыг 10 цаг 40 минутад хэлэлцэж дуусав.
Хоёр. Ус цаг уур, орчны хяналт шинжилгээний тухай хуульд өөрчлөлт оруулах тухай хуулийн төсөл /эцсийн хэлэлцүүлэг/.
Хэлэлцэж буй холбогдуулан Байгаль орчин, аялал жуулчлалын яамны Хуулийн хэлтсийн дарга Ч.Раднаабазар, Цаг уур, орчны шинжилгээний газрын дарга С.Энхтүвшин нар оролцов.

Хуулийн төслийн эцсийн хэлэлцүүлэгтэй холбогдуулан Улсын Их Хурлын гишүүдээс асуулт гараагүй. 

Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.1-д заасны дагуу нэгдсэн хуралдаанаар анхны хэлэлцүүлэг явуулах үед төслийг гүйцээн боловсруулах чиглэл хуралдаан даргалагчаас өгсний дагуу дараахь саналаар санал хураалт явуулав.

Л.Элдэв-Очир: Төслийн 1 дүгээр зүйлийг доор дурдсанаар өөрчлөн найруулах:

1 дүгээр зүйл. Ус цаг уур, орчны хяналт шинжилгээний тухай хуулийн 6 дугаар зүйлийн 6.2 дахь хэсгийг доор дурдсанаар өөрчлөн найруулсугай:

6.2.Аймаг, нийслэлийн цаг уур, орчны шинжилгээний төв болон лаборатори, хүрээлэнгийн даргыг тухайн шатны засаг даргатай зөвшилцөн ус цаг уур, орчны хяналт шинжилгээний асуудал эрхэлсэн төрийн захиргааны байгууллагын дарга, улсын сүлжээний нэгжийн албан хаагчийг Төрийн албаны тухай хуулиар тогтоосон шаардлагыг хангасан иргэнийг сонгон шалгаруулж тухайн шатны засаг даргатай зөвшилцөн харьяалах төв лаборатори, хүрээлэнгийн дарга томилж, чөлөөлнө гэсэн саналыг дэмжье гэсэн санал хураалт явуулъя.

Зөвшөөрсөн

7
Татгалзсан

5

Бүгд


12

58,3 хувийн саналаар санал дэмжигдлээ.

Байнгын хорооноос гарах танилцуулгыг Улсын Их Хурлын гишүүн Х.Болорчулуун Улсын Их Хурлын чуулганы нэгдсэн хуралдаанд танилцуулахаар тогтов.
Хуралдаан 10 цаг 43 минутад хэлэлцэж дуусав.

Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийг хэлэлцүүлэгт бэлтгэх үүрэг бүхий ажлын хэсэг хуралдах болсон тул Байнгын хорооны хуралдаан түр завсарлав.
Хуралдаан Төрийн ордны “В” танхимд 14 цаг 39 минутад үргэлжлэн хуралдав.
Гурав. Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуулийн төслүүд /анхны хэлэлцүүлэг/.
Хэлэлцэж буй асуудалтай холбогдуулан Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Т.Булган, мөн яамны Усны нөөцийн хэлтсийн дарга Л.Эрдэнэбулган, Хүнс, хөдөө аж ахуй, хөнгөн үйлдвэрийн яамны Мал аж ахуйн бодлогын хэрэгжилтийг зохицуулах газрын мэргэжилтэн Д.Мөнхгэрэл, мөн яамны Газар тариалангийн бодлогын хэрэгжилтийг зохицуулах газрын мэргэжилтэн Х.Кенжегүл, Цэнгэг усны хүрээлэнгийн удирдах зөвлөлийн дарга Доржсүрэн, судлаач М.Энхмэнд  нар оролцов.

Хуралдаанд Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Н.Наранцогт, зөвлөх С.Эрдэнэчимэг нар байлцав.

Хуулийн төслийг хэлэлцүүлэгт бэлтгэх үүрэг бүхий ажлын хэсгээс гаргасан санал, дүгнэлтийг Улсын Их Хурлын гишүүн, ажлын хэсгийн ахлагч Б.Саранчимэг танилцуулав.
Ажлын хэсгийн санал, дүгнэлттэй холбогдуулан Улсын Их Хурлын гишүүдээс асуулт гараагүй.

Ажлын хэсгээс гаргасан зарчмын зөрүүтэй саналын томьёоллоор санал хураалт явуулав.
УС БОХИРДУУЛСНЫ ТӨЛБӨРИЙН ТУХАЙ ХУУЛЬД  НЭМЭЛТ, ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН  ТАЛААРХ ЗАРЧМЫН ЗӨРҮҮТЭЙ САНАЛЫН ТОМЬЁОЛОЛ 

Л.Элдэв-Очир: 1.Улсын Их Хурлын гишүүн Б.Саранчимэг, Д.Тэрбишдагва, А.Сүхбат, Д.Мурат, Ж.Энхбаяр нарын гаргасан төслийн 1 дүгээр зүйлийн 1/ дэх хэсэг, 3 дугаар зүйлийн 1/ дэх хэсгийн “бүртгэж авна.” гэснийг “бүртгэнэ.” гэж тус тус өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

9

Татгалзсан

1

Бүгд


10

90,0 хувийн саналаар санал дэмжигдлээ.

2.Төслийн 3 дугаар зүйлийн 3 дахь хэсгийн “7.3” гэснийг “7.2” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

9

Татгалзсан

1

Бүгд


10

90,0 хувийн саналаар санал дэмжигдлээ.

3.Төслийн 6 дугаар зүйлийг “Ус бохирдуулсны төлбөрийн тухай хуулийн 7 дугаар зүйлийн 7.2 дахь хэсгийг хүчингүй болсонд тооцсугай” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

9

Татгалзсан

1

Бүгд


10

90,0 хувийн саналаар санал дэмжигдлээ.
4.Төслийн 7 дугаар зүйлийг “7 дугаар зүйл.Энэ хуулийг 2018 оны 08 дугаар сарын 01-ний өдрөөс эхлэн дагаж мөрдөнө.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

УСНЫ ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ 
ТУХАЙ ХУУЛИЙН ТӨСЛИЙН ТАЛААРХ ЗАРЧМЫН ЗӨРҮҮТЭЙ 

САНАЛЫН ТОМЬЁОЛОЛ 

1.Төслийн 3 дугаар зүйлийн “25 дугаар зүйлийн 25.2 дахь хэсгийн ““гурав дахин” гэснийг “хоёроос тав дахин шатлан өсгөх хэлбэрээр” гэж” гэснийг “хэтрүүлэн гаргасан тохиолдолд байгаль орчны итгэмжлэгдсэн лабораторийн шинжилгээний дүгнэлт болон мэргэжлийн байгууллагын дүгнэлтийг үндэслэн байгаль орчны байцаагч ус бохирдуулсны нөхөн төлбөрийг ноогдуулж, төлөлтөд хяналт тавих бөгөөд нөхөн төлбөрийн хэмжээг ус бохирдуулсны төлбөрийг хоёроос тав дахин шатлан өсгөх хэлбэрээр нэмэгдүүлж бохирдуулах бодис” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

7

Татгалзсан

3

Бүгд


10

70,0 хувийн саналаар санал дэмжигдлээ.
2.Дээрх санал дэмжигдсэн тул:
1/төслийн 2 дугаар зүйлийн “, 25 дугаар зүйлийн 25.2 дахь хэсгийн “тохиолдолд” гэсний дараа “байгаль орчны итгэмжлэгдсэн лабораторийн шинжилгээний дүгнэлтэд үндэслэн” гэж тус тус” гэснийг хасах.

2/төслийн “Усны тухай хуулийн 25 дугаар зүйлийн 25.2 дахь хэсгийн “экологи-эдийн засгийн үнэлгээг үндэслэн” гэснийг хассугай” гэсэн төслийн 4 дүгээр зүйлийг хасах гэсэн саналыг дэмжье гэсэн санал хураалт явуулъя. 

Зөвшөөрсөн

9

Татгалзсан

1

Бүгд


10

90,0 хувийн саналаар санал дэмжигдлээ.
3.Төслийн 3 дугаар зүйлийн “4 дүгээр зүйлийн “4.3” дахь хэсгийн дугаарыг “4.4” гэж,  “4.4” дэх хэсгийн дугаарыг “4.5” гэж, “4.5” дахь хэсгийн дугаарыг “4.6” гэж тус тус өөрчилсүгэй” гэснийг хасах гэсэн саналыг дэмжье гэсэн санал хураалт явуулъя. 

Зөвшөөрсөн

8

Татгалзсан

2

Бүгд


10

80,0 хувийн саналаар санал дэмжигдлээ.

4.Төслийн 6 дугаар зүйлийг “6 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

9

Татгалзсан

1

Бүгд


10

90,0 хувийн саналаар санал дэмжигдлээ.

Улсын Их Хурлын гишүүн Д.Тэрбишдагва үг хэлэв.
 

АШИГТ МАЛТМАЛЫН ТУХАЙ ХУУЛЬД ӨӨРЧЛӨЛТ ОРУУЛАХ
ТУХАЙ ХУУЛИЙН ТӨСЛИЙН ТАЛААРХ ЗАРЧМЫН ЗӨРҮҮТЭЙ 

САНАЛЫН ТОМЬЁОЛОЛ

1.Төслийн 1 дүгээр зүйлийг “Ашигт малтмалын тухай хуулийн 56 дугаар зүйлийн 56.1.5 дахь заалтыг доор дурдсанаар өөрчлөн найруулах:

“56.1.5.тусгай зөвшөөрөл эзэмшигч байгаль орчинд хортой нөлөөлж байгаа, эсхүл нөхөн сэргээх, байгаль орчны менежментийн төлөвлөгөөнд заасан үүргээ биелүүлээгүй талаар нутгийн захиргааны байгууллагын саналыг харгалзан байгаль орчны асуудал эрхэлсэн төрийн захиргааны төв байгууллага дүгнэлт гаргасан.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

9
Татгалзсан

2
Бүгд


11
81,8 хувийн саналаар санал дэмжигдлээ.

2.Төслийн 2 дугаар зүйлийг “2 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

9

Татгалзсан

2

Бүгд


11

81,8 хувийн саналаар санал дэмжигдлээ.

ГАЗРЫН ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ 
ТУХАЙ ХУУЛИЙН ТӨСЛИЙН ТАЛААРХ ЗАРЧМЫН ЗӨРҮҮТЭЙ 

САНАЛЫН ТОМЬЁОЛОЛ 

1.Төслийн 1 дүгээр зүйлийн 1/ дэх хэсгийн “33.5” гэснийг “33.6” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

9

Татгалзсан

2

Бүгд


11

81,8 хувийн саналаар санал дэмжигдлээ.

2.Төслийн 4 дүгээр зүйлийг “4 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

9

Татгалзсан

2

Бүгд


11

81,8 хувийн саналаар санал дэмжигдлээ.

ГАЗРЫН ТӨЛБӨРИЙН ТУХАЙ ХУУЛЬД ӨӨРЧЛӨЛТ ОРУУЛАХ
 ТУХАЙ ХУУЛИЙН ТӨСЛИЙН ТАЛААРХ ЗАРЧМЫН ЗӨРҮҮТЭЙ 

САНАЛЫН ТОМЁОЛОЛ
1.Хуулийн төслийн нэрний “ӨӨРЧЛӨЛТ” гэсний өмнө “НЭМЭЛТ,” гэж нэмэх гэсэн саналыг дэмжье гэсэн санал хураалт явуулъя. 

Зөвшөөрсөн

8
Татгалзсан

3
Бүгд


11

72,7 хувийн саналаар санал дэмжигдлээ.

2.Төслийн 3 дугаар зүйлийг “3 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн

9

Татгалзсан

2

Бүгд


11

81,8 хувийн саналаар санал дэмжигдлээ.
БАЙГАЛИЙН НӨӨЦ АШИГЛАСНЫ ТӨЛБӨРИЙН ТУХАЙ 
ХУУЛЬД  ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН 

ТАЛААРХ ЗАРЧМЫН ЗӨРҮҮТЭЙ САНАЛЫН ТОМЬЁОЛОЛ

1.Байгалийн нөөц ашигласны төлбөрийн тухай хуульд өөрчлөлт оруулах тухай хуулийн төслийг хууль санаачлагчид нь буцаах гэсэн саналыг дэмжье гэсэн санал хураалт явуулъя. 

Зөвшөөрсөн

8

Татгалзсан

3

Бүгд


11

72,7 хувийн саналаар санал дэмжигдлээ.

Улсын Их Хурлын гишүүн Д.Тэрбишдагва, А.Сүхбат нар үг хэлэв.
Байнгын хорооноос гарах санал, дүгнэлтийг Улсын Их Хурлын гишүүн Б.Саранчимэг Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 1 цаг 40 минут үргэлжилж ирвэл зохих 19 гишүүнээс 14 гишүүн ирж 73,6 хувийн ирцтэйгээр 15 цаг 02 минутад өндөрлөв.
 Тэмдэглэлтэй танилцсан:

БАЙГАЛЬ ОРЧИН, ХҮНС, 

ХӨДӨӨ АЖ АХУЙН БАЙНГЫН 

ХОРООНЫ ДАРГА
   Л.ЭЛДЭВ-ОЧИР

Тэмдэглэл  хөтөлсөн:

ПРОТОКОЛЫН АЛБАНЫ

ШИНЖЭЭЧ   Б.БАТГЭРЭЛ
УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ
БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ

6 ДУГААР САРЫН 27-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


Л.Элдэв-Очир: Эрхэм гишүүдийн энэ өдрийн амгаланг айлтгая. Байнгын хорооны гишүүдийн ирц 52,6 хувьтай байгаа тул Байгаль орчин, хүнс, хөдөө аж ахуйн байнгын хорооны 2018 оны 6 сарын 27-ны өдрийн хуралдаан нээснийг мэдэгдье.

Байнгын хорооны хуралдаанаар хэлэлцэх асуудлыг танилцуулъя. Өнөөдөр хоёр асуудал хэлэлцэхээр төлөвлөсөн байна.


1.Монгол Улсын нэгдсэн төсвийн 2017 оны гүйцэтгэл, Засгийн газрын санхүүгийн нэгтгэсэн тайлан болон Монгол Улсын 2017 оны төсвийн гүйцэтгэлийг батлах тухай Улсын Их Хурлын тогтоолын төсөл /Засгийн газар 2018 оны 6 сарын 18-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн зарлагын хяналтын дэд хороонд хүргүүлэх/
2.Ус цаг уур, орчны хяналт шинжилгээний тухай хуульд өөрчлөлт оруулах тухай хуулийн төсөл /Улсын Их Хурлын гишүүн Тогтохсүрэн нарын 6 гишүүн 2018 оны 5 сарын 15-ны өдөр өргөн мэдүүлсэн, эцсийн хэлэлцүүлэг/

Ийм хоёр асуудал байна. Хэлэлцэх асуудалтай холбогдуулж саналтай гишүүд байвал товчлуураа дарж нэрээ өгнө үү. Саналтай гишүүн байна уу?

Тэрбишдагва гишүүний микрофоныг өгье.

Д.Тэрбишдагва: Баярлалаа. Нэг асуудал хэлэлцэхгүй бол болохгүй асуудал байгаа юм. Тэр нь юу вэ гэхээр Усны бохирдлын тухай хууль 2012 онд гарсан. 2012 оноос өнөөдрийг хүртэл тэр хууль ерөөсөө хэрэгжихгүй яваад байгаа юм. Тэгээд манайд ийм л болчихоод байна л даа. Хууль гарчихдаг, хуулиа хэрэгжүүлдэггүй. Тэгээд янз, янзын улс төрийн шалтгаанаас сонгууль, элдэв долоон шалтгаан нэрлээд ерөөсөө гарсан хуулиа хэрэгжүүлэхгүй байгаад байгаа юм. Ийм хууль хэрэгжүүлэхгүй болохоор яаж ч улс орон хөгжих билээ дээ.
Энэ дээр ажлын хэсэг байгуулаад Саранчимэг гишүүнээр ахлуулсан ажлын хэсэг байгуулагдаад ажиллаад байгаа юм. Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төслийг ажлын хэсэг зөндөө ажиллаад санал, бодлоо гаргаад ингээд явсан л даа. Энэ хэрэгжихгүй байгаа хуулиа хэрэгжүүлье гээд ингээд оруулж ирэхээр энийг ерөөсөө хасчихаад болохгүй юм. Гэтэл энд тэндээс янз, янзын шинэ юмнууд орж ирээд наадмын өмнө хүчээр шахаад л, энийг одоо батлуул гээд ингэж орж ирээд байх юм.
6 жил болсон хуулийг бид бас ажлын хэсэг нэлээн ажиллаад саналаа оруулаад. Энийг хэрэгжүүлээд явчихгүй бол болохгүй л дээ. Одоо ингээд Улсын Их Хурал ингээд завсарлачихна. Завсарласны дараа ахиад намар эхэлнэ. Намар болсоор байтал аягүй бол 2019 он болно, 19 он болонгуутаа энэ чинь аягүй бол улс төржчихнө гээд ингээд ийм юм болчих гээд байгаа юм. Тэгээд энэ хуулийг одоо яагаад даргын зөвлөлийн хурлаар оруулж ярилцаагүй юм бэ? Би тэрийг ерөөсөө ойлгохгүй байгаа юм. 

Хэлэлцүүлнэ гээд бүр энийг анхны хэлэлцүүлгээр ярьчихгүй бол 6 жил хууль гарчихаад хуулиа хэрэгжүүлэхгүй яваад. Засгийн газар хуулийн дагуу журам гаргах ёстой. Журмаа гаргахгүй яваад байгаа байхгүй юу. Тэгэхээр одоо аргаа барагдаад энийг чинь журам гаргасныг нь энэ хуульдаа ер нь зарчмын өөрчлөлт оруулъя гээд нэмэлт, өөрчлөлт оруулах тухай хуулийн манай ажлын хэсэг хуралдаад бэлэн болчихсон л доо. Энийг нэмэлт асуудал болгож өгөөд энийг оруулаад өгөөч гэж хүсч байна. Тэгэхгүй одоо ингээд ахиад л энэ хууль чинь гарчихсан. Засгийн газар журам хуулийн дагуу боловсруулаагүй гээд. Тэгээд журмынхаа дагуу ажиллахгүй болохоор энэ Монгол Улс одоо яах вэ? 6 жил хууль гарчихаад ерөөсөө журмаа гаргаж чадахгүй л ийм байдалд орчихоод. Тэгээд Их Хурлын гишүүд энэ дээр нь нэмэлт, өөрчлөлт оруулаад ороод ирсэн чинь хууль хэлэлцэхгүй энэ 7 хоногийнхоос хасчихаж л дээ.
Өчигдөр би та нар вайбер, фейсбүүк зэргээр өгсөн материал дунд энэ явж байсан юм. Тэгсэн чинь өнөөдөр таван асуудал гэж ярьж байсан чинь ерөөсөө хоёрхон асуудал болоод л. Энэ яаравчлаад, яавал энэ 7 хоногт Их Хурлыг завсарлуулчих бол гэсэн ийм л юм яваад байна даа. Энийг л, энэ ганц хоёр асуудлуудаа дуусгачихмаар байна. Ялангуяа энэ хууль гарчихаад хэрэгжихгүй байгаа юм, энийг оруулж өгөөч ээ дарга аа гэсэн ийм санал байна.

Л.Элдэв-Очир: Горимын санал гаргасан Тэрбишдагва гишүүнд баярлалаа. Энэ хуультай холбоотой ажлын хэсгийн ахлагч нэг тайлбар өгөөдөх үү.

Саранчимэг гишүүний микрофоныг өгье.

Б.Саранчимэг: Сайн байцгаана уу? Та бүхэнд энэ өдрийн мэндийг хүргэе. Би бас Тэрбишдагва гишүүнтэй санал нэг байгаа. 2012 онд Усны нөхөн төлбөрийн тухай хуулийг хэлэлцэж батлаад Засгийн газар журам батлах байсан боловч аж ахуйн нэгжид дарамт учрах юм байна гэдэг үүднээс болоод энэ журмыг бас батлаагүйгээс болоод өнөөдөр ус бохирдуулж байгаа аж ахуйн нэгжүүд ямар ч мөнгө төгрөг төлөхгүй байгаа. Өнөөдрийн нөхцөлд хамгийн үнэтэй зүйл маань бас үнэгүй болчихоод байгаа.
Ус бол бусад газарт худгаа буутай цагдаагаар ч гэсэн манаад явж байгаа шү дээ. Тэгэхээр бид нар усыг ямар ч байсан ус бохирдуулаагүй, цэвэрлэх байгууламжтай бол дэмжиж ажиллах ёстой гээд энэ хуулийн зохицуулалтууд орж ирж байгаа. Гэхдээ түрүүний даргын зөвлөл дээр манай ажлын хэсэг хуралдаад саналаа оруулаад Байнгын хорооны даргатай зөвшилцөөд ингээд жагсаалтад орсон. Тэгээд дэд ажлын хэсэг 5 удаа хуралдсан. Ажлын хэсгийн ирц бүрдээгүйгээс болоод өнөөдрийн энэ Байнгын хороонд орох нь хойшлогдсон байгаа юм. Тэгэхээр өнөөдөр хэрвээ бас яриад энэ Байнгын хорооны гишүүд шийдээд явах юм бол ажлын хэсэг яг энэ дээрээ ажиллаад бас нэлээдгүй юман дээрээ яриад тохирчихсон байгаа. Тэгээд энэ Байнгын хорооны л шийдэх асуудал байгаа юм.

Л.Элдэв-Очир: Тэрбишдагва гишүүний микрофоныг өгье.

Д.Тэрбишдагва: Аж ахуйн нэгжүүдийг хохироосон юм шиг ойлголт хүмүүст төрөөд байгаа юм. Яг үнэндээ бол Туул голынхоо үнэрийг хар, завсар нь хархираа гээд нэг юмнууд гарч ирээд, тэгээд баахан төлбөр авдаг. Аж үйлдвэрийн комбинат гэж бүхэл бүтэн том цогцолбор байж байхад үнэр гардаггүй байж байгаад одоо 10, 20 аж ахуйн нэгжийгээ сахилгажуулаад, усыг цэвэрлэх тоног төхөөрөмж нэг жижигхэн тоног төхөөрөмж тавьчих юм байна лээ л дээ. Тэрнээсээ чадахгүй болонгуутаа энэ хэдэн аж ахуйн нэгжийг дийлэхгүй болонгуутаа бүр Эмээлт рүү хүртэл нүүлгэе гэж яриад байгаа шүү дээ. Аж үйлдвэрийн комбинат байсан газраа арьс ширний хэдэн аж ахуйн нэгжийг дийлэхгүйгээсээ болоод Эмээлт рүү хүртэл нүүлгэе гэж байгаа юм. Энэ бол ер нь аж ахуйн нэгжүүд нь жаахан хариуцлагажаад яг тоног төхөөрөмж дээр нь нэмэлт тоног төхөөрөмж.

Л.Элдэв-Очир: Гишүүдэд баярлалаа.

Хуулийн төслөөр горимын санал хураая. Горимын санал хураахын өмнө Тэрбишдагва гишүүний хэлж байгаа энэ хуулийн төсөл бол яах аргагүй хугацаа алдаад байгаа хууль аа. 2012-16 оны үе бол Засгийн газар журам гаргаж хэрэгжүүлээгүй. Түүнээс болоод энэ дараагийн парламент, Засгийн газар дээр асуудал үүсээд ороод ирчихсэн. Дараагийн Засгийн газар нь хуулийнхаа дагуу журмаа боловсруулаад явна гэхээр заавал хууль санаачилж татвар төлөгчдөд, үйлдвэр эрхлэгчдэд дарамт багатайгаар асуудлыг шийднэ гээд хувь хэмжээнүүдийг нь өөрчлөөд ороод ирчихсэн ийм хууль байгаа.
Ажлын хэсэг бол үндсэндээ 3 удаа зарлагдсан. 2 удаад нь ажлын хэсгийн ирц бүрдээгүй.  3 дахь удаа буюу өнгөрсөн 5 дахь өдөр ажлын хэсэг хуралдсан. Гэхдээ тодорхой дүгнэлтээ гаргаж ирээгүй. Ажлын хэсгээс тодорхой санал, дүгнэлт гараагүй болохоор Байнгын хорооны хуралдаанаар хэлэлцүүлэх боломжгүй болчихоод байгаа юм. Хоёр 7 хоногийн өмнө даргын зөвлөл дээр Байнгын хорооны хуралдаанаар хэлэлцэх тов гаргасан боловч бас ажлын хэсэг хуралдаж санал, дүгнэлтээ гаргаагүй учраас ингээд хойшлогдоод яваад байгаа юм.

Уг нь энэ хууль зайлшгүй хэрэгцээтэй. Тэгээд энэ хуулийг дагасан бас янз, янзын сайн, муу үр дагаврууд гарах ёстой. Гол бас нэг яригдаад байгаа юм нь юу вэ гэхээр ашиг сонирхолтой нөхдүүд энэ хуулийн төслийг гацаагаад байгаа юм шиг юм яригдаад байгаа. Тийм асуудал яагаад ч байхгүй. Энэ хуулийг бушуухан шиг баталчихъя гэсэн ийм л бодолтой хүмүүс байгаа. Ажлын хэсэг бол ирц бүрдэхгүй хугацаа алдаж байгаа асуудлууд байгаа. Тийм болохоор энэ хуулийг ямар ч байсан өнөөдрийн хэлэлцэх асуудалд орууллаа гэхэд ажлын хэсгээс тодорхой санал, дүгнэлт гаргаад ямар ч байсан хэлэлцээд явах боломж бүрдэнэ. Гэхдээ одоо горимын санал гаргасан учраас санал хураая.

Тэрбишдагва гишүүний гаргасан хэлэлцэх асуудалд Ус бохирдуулсны төлбөрийн тухай хуулийг нэмж оруулах саналыг дэмжье гэсэн томьёоллоор санал хураая.

Санал хураалт
Санал хураалт 72,7 хувиар Тэрбишдагва гишүүний гаргасан горимын санал дэмжигдлээ.

Ингээд хэлэлцэх асуудал маань гурван асуудал боллоо. Гуравдугаар асуудал нь Ус бохирдуулсны төлбөрийн тухай хуулийн анхны хэлэлцүүлгийг Байнгын хорооны хуралдаанаар хийхээр боллоо.

Өөр саналтай гишүүд байхгүй учраас хэлэлцэх асуудлаа баталъя.

Нэгдүгээр асуудалдаа оръё.

Нэг. Монгол Улсын нэгдсэн төсвийн 2017 оны гүйцэтгэл, Засгийн газрын санхүүгийн нэгтгэсэн тайлан болон Монгол Улсын 2017 оны төсвийн гүйцэтгэлийг батлах тухай Улсын Их Хурлын тогтоолын төсөл.


Төслийн талаархи танилцуулгыг Сангийн сайд Хүрэлбаатар хийнэ. Хүрэлбаатар сайдын микрофоныг өгье.


Ч.Хүрэлбаатар: Байнгын хорооны дарга, Улсын Их Хурлын эрхэм гишүүд ээ,


Монгол Улсын нэгдсэн төсвийн 2017 оны гүйцэтгэл, Засгийн газрын санхүүгийн нэгтгэсэн тайланг хуулийн хугацаанд нэгтгэн аудит хийлгэн Монгол Улсын Их Хурлын 2018 оны ээлжит чуулганы 6 дугаар сарын 21-ний өдрийн нэгдсэн хуралдаанаар анхны хэлэлцүүлэгт танилцуулсан билээ.


Монгол Улсын нэгдсэн төсвийн тэнцвэржүүлсэн орлого ба тусламжийн дүн 7 их наяд 274,9 тэрбум төгрөгт хүрч 108,8 хувийн биелэлттэй, зарлага 9 их наяд 17,3 тэрбум төгрөгт хүрч 95 хувийн биелэлттэй гарч улмаар нэгдсэн төсвийн тэнцэл 1 их наяд 742,5 тэрбум төгрөгийн алдагдалтай гарлаа. Монгол Улсын нэгдсэн төсвийн гүйцэтгэл, Засгийн газрын санхүүгийн нэгтгэсэн тайланд тус Байнгын хороонд харьяалагдах Байгаль орчин, аялал жуулчлалын сайд болон Хүнс, хөдөө аж ахуй, хөнгөн үйлдвэрийн сайдын багцын 117 төсвийн шууд захирагч, төрийн 100 хувийн өмчит 8 аж ахуйн нэгж, Засгийн газрын гадаад зээл, буцалтгүй тусламжийн хөрөнгөөр хэрэгжиж байгаа 15 төслийн төсвийн гүйцэтгэл, санхүүгийн тайланг нэгтгэн гаргасан болно.

Нэгдсэн төсвийн гүйцэтгэлээр тус Байнгын хорооны төсвийн ерөнхийлөн захирагчдын нийт зарлага болон цэвэр зээлийн дүн 338,2 тэрбум төгрөгт хүрч төлөвлөснөөс 44,2 тэрбум төгрөгөөр илүү, өмнөх оны гүйцэтгэлээс 147 тэрбум төгрөгөөр өссөн гүйцэтгэлтэй байна. Урсгал зардалд 154,1 тэрбум төгрөг, хөрөнгийн зардалд 60,1 тэрбум төгрөг, эргэж төлөгдөх төлбөрийг хассан цэвэр зээлд 124 тэрбум төгрөгий зарцуулсан байна. Нийт зарлага ба цэвэр зээлийн дүнгийн 19,4 хувь буюу 65,7 тэрбум төгрөгийг Байгаль орчин, аялал жуулчлалын сайдын баг, 80,6 хувь буюу 272,5 тэрбум төгрөгийг Хүнс, хөдөө аж ахуй, хөнгөн үйлдвэрийн сайдын багцын зарлага эзэлж байна.


Тайлант онд улсын төсвөөс Хөдөө аж ахуй, хөнгөн үйлдвэрийн сайдын багцын 23,4 тэрбум төгрөг, Байгаль орчин, аялал жуулчлалын сайдын 0,7 тэрбум төгрөгийн хөрөнгө оруулалтын төсөл, арга хэмжээг санхүүжүүлсэн байна. Улсын төсвөөс 205,7 тэрбум төгрөгийн урсгал санхүүжилтийг олгосон бол төсөвт байгууллагын өөрийн орлогоор 84,5 тэрбум төгрөгийн эх үүсвэрийг бүрдүүлсэн байна.


Байнгын хорооны дарга, эрхэм гишүүд ээ,  та бүхэн 2017 оны төсвийн гүйцэтгэлийн үр дүнгийн тоон үзүүлэлтүүд болон бусад холбогдох тайлан, танилцуулга, аудитын дүгнэлтүүдтэй танилцаж Төсвийн тухай хуулийн дагуу Монгол Улсын төсвийн гүйцэтгэлийг батлах тухай Улсын Их Хурлын тогтоолын төслийг хэлэлцэн шийдвэрлэж өгнө үү. Анхаарал тавьсанд баярлалаа.

Л.Элдэв-Очир: Хүрэлбаатар сайд танд баярлалаа.

Хэлэлцэж байгаа асуудалтай холбоотой дараагийн танилцуулгыг сонсъё. Улсын ерөнхий аудитор Хүрэлбаатар чөлөө авсан. Хүрэлбаатар даргын оронд ерөнхий аудиторын орлогч Бүрэнбат ирсэн байгаа. Тэгээд Монгол Улсын нэгдсэн төсвийн 2017 оны гүйцэтгэл, Засгийн газрын санхүүгийн нэгтгэсэн тайланд аудит хийсэн талаархи танилцуулгыг Монгол Улсын ерөнхий аудиторын орлогч С.Бүрэнбат хийнэ.

Бүрэнбат даргын микрофон 1.
С.Бүрэнбат: Улсын Их Хурлын Байгаль орчин, хүнс, хөдөө аж ахуйн байнгын хорооны дарга, Улсын Их Хурлын эрхэм гишүүд ээ, та бүхний өглөөний амгаланг айлтгая хэлэлцэж байгаа асуудалтай холбогдуулан товч тайланг таницлуулъя.
Төсвийн ерөнхийлөн захирагчдын эрхлэх асуудлын хүрээний байгууллагуудын буюу тус Байнгын хорооны харьяатай төсвийн ерөнхийлөн захирагчдын санхүүгийн нэгдсэн тайлан, төсвийн гүйцэтгэлийг 2017 оны 12 сарын 31-ээр дуусгавар болгон аудит хийсэн дүнг товчхон танилцуулъя.

Төсвийн ерөнхийлөн захирагчид Байгаль орчин, аялал жуулчлалын сайд, Хүнс, хөдөө аж ахуй, хөнгөн үйлдвэрийн сайд. Байгаль орчин, аялал жуулчлалын сайд бол 72 санхүүгийн тайлан нэгтгэгдэж зөрчилгүй. Хүнс, хөдөө аж ахуй, хөнгөн үйлдвэрийн сайд дээр 37 тайлан нэгтгэгдэж зөрчилгүй дүгнэлт авсан байна. 
Байгаль орчин, аялал жуулчлалын сайдын эрхлэх асуудлын хүрээний байгууллагуудын 2017 оны санхүүгийн нэгдсэн тайлан, гүйцэтгэлийн дүгнэлтийг үзэхэд 72 байгууллагад санал, дүгнэлт гаргаж 9 байгууллага аудитын түүвэрт хамрагдсан байна. Нийт санал, дүгнэлт гаргасан 72 байгууллагаас 69 нь байгууллага нь зөрчилгүй буюу хэвийн үйл ажиллагаатай, 2 байгууллага хязгаарлалттай, 1 байгууллагад сөрөг гэсэн ийм дүгнэлт өгсөн байна.
Хязгаарлалттай санал, дүгнэлт авсан байгууллагууд бол Баянхонгор аймгийн Ус цаг уур, орчны шинжилгээний газар, Богдхан уулын дархан цаазат газрын хамгаалалтын захиргаа. Сөрөг дүгнэлт авсан байгууллага Ховд аймгийн Үенч, Бодон, Булган голын сав газрын захиргаад байна. Эдгээр байгууллагын удирдлагуудад холбогдох арга хэмжээ авахыг төсвийн ерөнхийлөн захирагч дээд байгууллагын удирдлагуудад хүргүүлсэн байгаа.

Энэ Байгаль орчин, аялал жуулчлалын сайдын хүрээний санхүүгийн гүйцэтгэлд нэгдсэн төсвийн тайлан, төсвийн гүйцэтгэл хийсэн системийн дүнг үзэх юм бол нийтдээ 4 тэрбум 902 сая төгрөгийн алдаа зөрчил илрүүлснээс 3 тэрбум 484 сая төгрөгийн зөрчлийг тайлангийн явцад залруулсан байна. Мөн бусдаар бол 17,7 сая төгрөгийн зөрчилтэй 14 төлбөрийн акт, бусад зөрчил 22, албан шаардлага 1 тэрбум 87 сая төгрөгийн зөрчлийг дахин давтаж гаргахгүй байх энэ чиглэлээр холбогдох албан тушаалтанд 73 зөвлөмж хүргүүлсэн байна.
Хүнс, хөдөө аж ахуй, хөнгөн үйлдвэрийн сайдын эрхлэх асуудлын хүрээний 2017 оны нэгдсэн тайланд нийт 37 байгууллага аудитад хамрагдаж 32 байгууллага нь зөрчилгүй, 3 байгууллага хязгаарлалттай, 2 байгууллага сөрөг дүгнэлт авсан байна. Хязгаарлалттай дүгнэлт авсан байгууллага бол Сүхбаатар аймгийн Хүнс, хөдөө аж ахуйн газар, Ховд аймгийн Хүнс, хөдөө аж ахуйн газар, Мал эмнэлгийн эмийн сорилт баталгаажуулалтын улсын лаборатори төрийн өмчит аж ахуйн тооцоот үйлдвэрийн газар.  

Эдгээр байгууллагууд санхүүгийн тайланд зарим үлдэгдлийг тусгаагүй, бараа материалыг зарцуулсан матаериалыг бүрэн баталгаажуулаагүй, өглөг, авлагын ихээхэн үлдэгдэлтэй, зарим хөрөнгүүд биетээрээ байхгүй ийм дутагдлууд гаргасан байна. Сөрөг дүгнэлт авсан байгууллагад Жижиг, дунд үйлдвэрлэлийн дэмжих сан. Үндсэндээ зээлийн санхүүжилтийн 4 тэрбум 615 сая төгрөгийг хэтрүүлсэн, ихээхэн хэмжээний зээлийн хүүгийн авлагыг тайландаа тусгаагүй гэсэн ийм алдаанууд гаргасан байна.

Биокомбинат төрийн өмчит аж ахуйн тооцоот үйлдвэрийн газар мөн өр, авлагыг актаараа баталгаажуулдаггүй, ихээхэн хэмжээний илүүдэл хэмжээгээр материалыг нөөцөлсөн, 32 сая төгрөгийг үр ашиггүй зарцуулсан гэсэн ийм дүгнэлтүүд гарсан байна. Мөн эдгээр албан тушаалтнууд, байгууллагуудтай холбогдох асуудлыг аудитын дүгнэлтээр дээд байгууллагад нь арга хэмжээ авах албан шаардлага хүргүүлсэн байна. 
Санхүүгийн нийт тайлангаар 183,6 тэрбум төгрөгийн алдаа зөрчил илэрснээс аудитын явцад 170,2 тэрбум төгрөгийн алдааг залруулж 17,9 сая төгрөгийн зөрчилд 15 төлбөрийн акт, 21 албан шаардлага, зөрчил гаргасан 4 албан тушаалтанд хариуцлага тооцох санал хүргүүлж нийтдээ гаргасан алдаа зөрчлийг дахин гаргахгүй байх талаар нарийвчлан дурдсан зөвлөмжийг хүргүүлсэн байна. Анхаарал тавьсанд баярлалаа.

Л.Элдэв-Очир: Танилцуулга хийсэнд баярлалаа. 

Хэлэлцэж байгаа асуудалтай холбогдуулж хуралдаанд оролцож байгаа албаны хүмүүсийг танилцуулъя. Нэр дурдсан хүмүүс дохиод байгаарай.
Сангийн сайд Ч.Хүрэлбаатар, Төрийн сангийн газрын дарга М.Батхуяг, Төрийн сангийн газрын Санхүүжилт, тайлан бүртгэлийн хэлтсийн дарга Н.Мөнхсүх, Төсвийн бодлого, төлөвлөлтийн газрын Зарлагын хэлтсийн дарга М.Санжаадорж Төрийн сангийн газрын Санхүүжилт, тайлан бүртгэлийн хэлтсийн мэргэжилтэн Л.Эрдэнэбадрах, Төрийн сангийн газрын Санхүүжилт, тайлан бүртгэлийн хэлтсийн мэргэжилтэн Ч.Цэдэндорж, Төсвийн хөрөнгө оруулалтын газрын мэргэжилтэн Ж.Өлзийцэцэг, Төсвийн хөрөнгө оруулалтын газрын мэргэжилтэн Э.Дөлгөөн.
Үндэсний аудитын газраас Ерөнхий аудиторын орлогч С.Бүрэнбат, Санхүүгийн аудитын газрын захирал бөгөөд тэргүүлэх аудитор Ц.Наранчимэг, Санхүүгийн аудитын газрын аудитын менежер Я.Самбууням, Санхүүгийн аудитын газрын аудитын менежер Г.Гүнжидмаа, Санхүүгийн аудитын газрын аудитын менежер Г.Оюунгэрэл, Гүйцэтгэлийн аудитын газрын аудитын менежер Л.Эрдэнэчулуун, Гүйцэтгэлийн аудитын газрын аудитын менежер Б.Саруул.
Байгаль орчин, аялал жуулчлалын яамны Төрийн захиргааны удирдлагын газрын даргын албан үүргийг түр орлон гүйцэтгэгч П.Цогтсайхан, Хүрээлэн буй орчин, байгалийн нөөцийн удирдлагын газрын дарга Нямдаваа, Газар зохион байгуулалт, усны нэгдсэн бодлого, зохицуулалтын газрын дарга Мягмар, Ойн бодлого, зохицуулалтын газрын даргын албан үүргийг түр орлон гүйцэтгэгч Б.Оюунсанаа, Цаг уур, орчны шинжилгээний газрын дарга С.Энхтүвшин, Байгаль орчин, аялал жуулчлалын яамны Санхүүгийн хэлтсийн дарга Б.Нансалмаа, Байгаль орчин, аялал жуулчлалын яамны Цэвэр технологи, хөрөнгө оруулалт, үйлдвэрлэлийн хэлтсийн дарга Ц.Уранчимэг, Байгаль орчин, аялал жуулчлалын яамны Төсвийн ерөнхий нягтлан бодогч Гүндсамбуу, Байгаль орчин, аялал жуулчлалын яамны Аялал жуулчлалын бодлого, зохицуулалтын газрын мэргэжилтэн С.Баясгалан.

Хүнс, хөдөө аж ахуй, хөнгөн үйлдвэрийн сайд Батзориг, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Энхбат, Хүнс, хөдөө аж ахуй, хөнгөн үйлдвэрийн яамны Санхүүгийн хэлтсийн дарга Цогбадрах, Хүнс, хөдөө аж ахуй, хөнгөн үйлдвэрийн яамны Ерөнхий нягтлан бодогч Амгалан, Хүнс, хөдөө аж ахуй, хөнгөн үйлдвэрийн яамны Тариалан эрхлэлтийг дэмжих сангийн Санхүү, бүртгэл төлөвлөлтийн хэлтсийн дарга Энхмаа, Хүнс, хөдөө аж ахуй, хөнгөн үйлдвэрийн яамны Жижиг, дунд үйлдвэрийг хөгжүүлэх сангийн Ерөнхий нягтлан бодогч А.Цагаанцэцэг.
Ус цаг уур дээр Байгаль орчин, аялал жуулчлалын яамны Хуулийн хэлтсийн дарга Раднаабазар ирсэн байна, Энхтүвшин даргыг танилцуулчихсан. Ажлын хэсэг, албаны хүмүүс ийм бүрэлдэхүүнтэй байна.

Ингээд хэлэлцэж байгаа асуудал дээр Тэрбишдагва гишүүн горимын санал.

Д.Тэрбишдагва: 2017 оны гүйцэтгэл гэдэг бол маш чухал л даа. Өөрөөр хэлбэл 2017 оны гүйцэтгэлийг саяын аудитын дүгнэлт дээр тулгуурлаад бид нэлээн нухацтай яриад 2018, 19 оныхоо гүйцэтгэл болон 2019 оны төсвийн асуудлыг ярих гэж байгаа учраас энэ дээр би Улсын Их Хурлын чуулган дээр удаа дараа ярьж байсан.
Улсын Их Хурлын чуулган дээр Засгийн газрын гишүүд бүгдээрээ баймаар байгаа юм. Түрүүний удаа Улсын Их Хурлын чуулган дээр Засгийн газрын гишүүд 2-хон байсан. Өнөөдрийн энэ хуралдаан дээр ингээд харж байхад Байгаль орчны яамнаас гурван сайд нь гурвуулаа гадаадад доншуучлаад явчихсан гэсэн шүү дээ. Юу хийж байгаа юм бэ, томилгоогоор? Энэ улсын төсөв хэлэлцээд Их Хурал завсарлах гэж ингэж байхад. Байгаль орчны яамнаас ямар юмны үүрэг гүйцэтгэгч гэнэ үү, нэг газрын даргын үүрэг гүйцэтгэгч байж байдаг ийм хурал гэж байдаг юм уу? Улсын төсвийн асуудал, гүйцэтгэлийг ярьж байхад. 

Тийм учраас өнөөдөр энэ ирсэн сайд дарга нартай нь холбоотой асуудлыг н ярихгүй бол эд нараас одоо би Аудитын газраас дүгнэлт, тэгээд сүүлд нь хариуцлагын асуудлыг ярьсан гэсэн. Нэлээн юм асуух гэж бодож байна л даа. Тэгэхээр энэ чинь ажил хариуцаж байгаа сахилга, хариуцлага, дэг журмыг хэрэгжүүлнэ гээд байсан нөгөө Ерөнхий сайдын чинь үг нь хаачсан бэ? Засгийн газрынхаа гишүүдээс, Засгийн газрынхаа танхимын энэ нөхдүүдээсээ хариуцлагаа шаардахгүй юм уу? Хэрвээ Ерөнхий сайд нь шаардаж чаддаггүй юм бол энэ Байнгын хороо чинь дэгээ бариад. Дэгээрээ бол сайд буюу дэд сайд оролцох ёстой. Тэгээд Төрийн нарийн бичгийн дарга нь ч ороогүй байна. Тийм учраас энэ Байгаль орчны яамтай холбоотой асуудлыг сайд нар нар нь ирсний дараа ярих ёстой. Тэгэхгүй бол дэг зөрчинө шүү. Цэцэд өгнө шүү.
Ер нь жаахан хариуцлагын асуудал ярьж байхгүй бол энэ болохоо байлаа. Түрүүн ажлын хэсэг бас дутуу гэж ярьж байна лээ. Ажлын хэсэгт оролцохгүй байвал тэр ажлын хэсгийн гишүүдийг нь хасаад, хасаад явчихдаг тийм зарчмыг өчигдөр Хүрэлбаатар сайд ярьж байна лээ. Ажлын хэсэгт орно гээд баахан попдоод ордог, орсныхоо дараа ирдэггүй ийм юмнууд гараад байгаа шүү дээ. Тийм учраас ер нь энэ хариуцлагын асуудлыг яг энэ цаг мөчөө эхэлж ярихгүй бол Байнгын хорооны дарга аа, сүүлийн үед Засгийн газрын гишүүд ажил ихтэй байлаа гэхэд тэрийг нь орлож байхын тулд дэд сайд гэдэг орон тоо бид гаргаж өгсөн шүү дээ. Аль нэг нь байж байх хэрэгтэй биз дээ энэ чинь.

Ер нь дэгийнхээ хуулийг барьж явахгүй бол болохгүй. Тийм учраас би горимын санал гаргаад Байгаль орчны сайд, байгаль орчны удирдлагуудыг ирэхээс өмнө энийг яриад хэрэггүй ээ. Одоо түр орлон гүйцэтгэж байгаа агентлагийн дарга нар юу ярих юм бэ? Асуултад хариулт авч болно. Хариуцлагын асуудал ярьж байгаа аудит энэ тэрийн асуудал ингэж ярьж байгаа бол энэ хариуцлагын асуудлыг. Хариуцлага, сахилга бат чинь биднээс эхлэх ёстой биз дээ? Ард түмнээс болохоор хариуцлага шаардаад байдаг. Бид өөрсдөө болохоор энэ хариуцлагагүй байдаг. Хариуцлагагүйгээрээ бүр дэгийн хууль хүртэл зөрчиж ийм асуудал ярьж ерөөсөө болохгүй шүү. Тийм учраас дарга нараа дууд, сайд, дэд сайд, төрийн нарийн бичгийн даргаа дууд, эсхүл энийг хойшлуулах гэсэн ийм горимын саналтай байна.
Л.Элдэв-Очир: Байгаль орчны яамны сайд, дэд сайд, төрийн нарийн бичгийн дарга гурвуулаа гадаадад томилолттой яваа. Тийм болохоор энэ асуудал яах вэ гэхээр 1 цагаас дараагийн Байнгын хорооны хуралдаанаар орох ёстой. Цогцоор нь хэлэлцээд шийдээд явчих нь зөв байх аа 2017 оны гүйцэтгэлийг. Дараа дараагийн асуудлууд дээр Тэрбишдагва даргын гаргаж байгаа саналыг. 

Бид нар дор бүрнээ л ярьж байгаа шүү дээ Тэрбишдагва дарга аа. Тэгээд энэ чинь Засгийн газрын хуралдаан нь өглөөний 9 цагийн хуралдаантай давхацчихдаг. Засгийн газрын хуралдаан дээр асуудал оруулж ирж байгаа сайдууд нь орж ирэхгүй. Энэ чинь хүндэтгэн үзэх шалтгаан гэхээс өөр арга байхгүй. Энэ удаагийн тохиолдолд яах аргагүй төрийн нарийн, дэд сайдууд нь байхгүй байна. Тэгэхээр энэнээс болоод энэ асуудлыг хойшлуулаад хэрэггүй байх аа. Нийтдээ Байгаль орчны яамнаас албаны 9 хүн ирсэн байна. Аудитын дүгнэлттй холбоотой асуудлуудаар энэ нөхдүүд бас хангалттай хариулт өгчих байх аа гэж бодож байгаа.

Гэхдээ горимын саналыг хураалгая. Гэхдээ та асуудлыг зөвхөн эдний салбарыг ярьж байна уу, эсхүл?
Д.Тэрбишдагва: Зөвхөн эдний асуудлыг.

Л.Элдэв-Очир: Бусад асуудлыг хэлэлцээд явна гэдэг байдлаар тийм үү. Тэгвэл горимын саналын томьёолъё.
Өнөөдрийн хэлэлцэж байгаа асуудалтай холбогдуулан Байгаль орчин, аялал жуулчлалын яамны хоёр сайд, төрийн нарийн бичгийн дарга байхгүй байгаа учраас аудитын дүгнэлт, 2017 оны төсвийн гүйцэтгэлтэй холбоотой асуудлаар тухайн салбарын яамны асуудлыг хэлэлцэхгүй байх нь зүйтэй гэсэн горимын саналаар санал хураах гэж байна. Томьёолол зөв үү?
Хүрэлбаатар сайдын микрофоныг өгье.

Ч.Хүрэлбаатар: Байнгын хорооны гишүүдээс бас хүлцэл өчье. Байгаль орчны сайд байхгүй байгаа юм. Томилолттой явж байгаа гэдгийг бас хэлье. Байгаль орчны яамны холбогдох хүмүүс нь энд байна. Батзориг сайд сууж байна, төсвийн гүйцэтгэл байгаа учраас бид нар манай яамныхан бүгдээрээ орж ирээд суучихсан байж байна. Энэ асуудлыг хэлэлцээд явчихмаар байна. Ингэж бүх л асуудал дотроос нь сугалж ярьдаг тийм горим байхгүй шүү дээ. Тэгэхээр энэ асуудлаа шийдээд явмаар байна. 1 цагаас Төсвийн зарлагын хяналтын дэд хороо хуралдана. Энэ юугаараа л явмаар байна. 

Та санал хураалгавал өөрөө горим зөрчсөн юм болно. Тийм учраас хуульд нийцээгүй саналыг хураалгаж болохгүй шүү дээ.

Л.Элдэв-Очир: Дэгийн хууль та хараадах даа. 

Тэрбишдагва гишүүнд 1 минут.

Д.Тэрбишдагва: Дэгийн тухай хуулийн 8.6-д байна л даа. Их Хурлын бусад шийдвэрийн төсөл боловсруулах ажлын хэсгийн бүрэлдэхүүнд оролцсон, түүнчлэн хэлэлцэж байгаа асуудалтай холбогдсон уригдаж ирсэн хүмүүс хуралдаан даргалагчийн зөвшөөрснөөр тайлбар хийж асуултад хариулж болно гэж байна. Тийм учраас хуралдаан даргалагч та энэ дэгийн хуулиараа аливаа Засгийн газартай холбоотой асуудлаар орж ирж байхад Засгийн газрын гишүүн бөгөөд дэд сайд нь оролцож асуултад хариулна гэсэн тийм хууль бас байгаа. Тэгэхээр та эрх мэдлийнхээ хүрээнд хэрвээ энэ сайд дарга нар нь ингэж орж ирэхгүйгээр ингээд зөвшөөрөөд тайлбар хийгээд хуралдаан даргалагчийн эрхээ эдэлбэл эдэл.
Би бол ер нь цаашдаа энэ хурал, зөвлөгөөнийг сахилгажуулъя, хариуцлагажуулъя, ер нь энэ Байнгын хорооны хурлаасаа Улсын Их Хурлын чуулган дээрээ Засгийн газрын гишүүд, давхар дээлтэй сайдууд нь давхар дээлэн дээрээ бүдэрч унаад байтугай дан дээлэн дээрээ бүдэрч унаад байгаа хүмүүс байгаа шүү дээ.

Л.Элдэв-Очир: Хэлэлцэж байгаа асуудал маань цогц асуудал байгаа. Үнэхээр Тэрбишдагва гишүүний гаргаж байгаа санал бол яах аргагүй Улсын Их Хурал, Байнгын хороодын хуралдаан дээр бидний зайлшгүй хэрэгжүүлэх ёстой ийм хууль, дүрэм. Тийм учраас энэ удаагийн хуралдаан асуудал цогцоороо орж ирсэн байгаа.
Ерөнхий танилцуулгыг Сангийн сайд Хүрэлбаатар хийсэн. Мөн Хүнс, хөдөө аж ахуй, хөнгөн үйлдвэрийн сайд байна. Салбарын яам буюу Байгаль орчин, аялал жуулчлалын яамнаас албаны 8 хүн ирсэн байна. Ингээд асуулт хариултдаа ороод асуудлаа хэлэлцээд явъя.

Асуулттай гишүүд товчлуураа дарж нэрсээ өгнө үү.

Хоёр гишүүн байна. Бат-Эрдэнэ гишүүнээр тасаллаа. Тэрбишдагва гишүүний микрофоныг өгье.

Д.Тэрбишдагва: Баярлалаа. Би аудитынхнаас л асуух гээд байна. Сая хоёр яамтай холбоотой асуудлаар нэлээн олон хариуцлагатай холбоотой асуудал ярьчихлаа. Та нар хариуцлагыг бол зөвлөмж өгсөн, тэгж хэлсэн гээд ийм л дүгнэлтүүд гараад байна л даа. Уг нь дээр үед ярьдаг байсан юм, гүйцэтгэлийн хяналт шалгалт гэж. Одоо ч гэсэн аливаа шалгалт хийгээд дүгнэлт гарсан бол тэрнийхээ араас гүйцэтгэл дээрээ хяналт тавьж ажиллаж байх ёстой. Тэгээд яг энэ дээр ямар хариуцлага, ямар юу тооцсон юм бэ гэж. Би сайдуудаас асууя гэсэн, болсонгүй. Тэгэхээр аудитаас нэгдүгээр асуулт энэ байна. 

Цаашдаа том асуудал иж бүрнээрээ орж ирлээ гэж сая тийм тайлбар хэлж байх шиг байна. Ер нь хэдийгээр бөөнөөрөө асуудал орж ирсэн ч гэсэн салбар хариуцсан сайдууд нь байж байх л ёстой. Тэр бол бас дэг. Тийм учраас хэрвээ иймэрхүү үйл ажиллагаа салбар хариуцсан хүмүүс салбарынхаа төлөө сэтгэл зовохгүй байж байхад Их Хурлын гишүүд энэний төлөө, оруулж ирсэн хуулиудыг нь бүгдийг нь засч янзална. Танигдахгүй болтол засахаас өөр аргагүй юмнууд, дутуу юмнууд оруулж ирнэ. Тэгээд энэ хурал зөвлөгөөн дээр орж байхгүй бол. 

Хүрэлбаатар сайд аа та Засгийн газрын гишүүн. Засгийн газрын гишүүдийгээ хамгаалж байгааг би таныг ойлгож байна. Та бол сүүлийн хоёр, гурван хурал дээр Засгийн газрын ганцхан сайдтай болсон шүү дээ. Хүрэлбаатар гэдэг сайд бүгдэд нь асуултад хариулж байгаа, бүгдэд нь идэвхтэй оролцож байгаад талархаж байгаа. Гэхдээ кабинет гэдэг чинь бол багийн тоглолт байдаг болохоос биш ганцхан Хүрэлбаатар сайдын асуудал нь яригддаг биш, багийнхаа тоглолтыг хийж багийнхаа бусад гишүүддээ анхаарал хандуулж ажиллаарай. Байнгын хорооны дарга энэ дээр байнга чиглэл өгч байгаа. Би бол энийг ямар нэгэн хүний сайн муухайн талаар ярж байгаа юм биш, ерөөсөө сахилга хариуцлага биднээс эхлэх ёстой.

Дээрээ суудлаа олохгүй бол доор нь гүйдлээ олохгүй гэж. Бид суудлаа олоод суучихсан бол суудлынхаа олсон суудлынхаа хэмжээнд хариуцлагатай, сахилгатай ажиллах ёстой шүү. Тийм учраас энэ дээр анхаараарай. Хэрвээ иймэрхүү байх юм бол бид энд нь хуралдаж Засгийн газрын өмнөөс оруулж ирсэн хууль, дүрэмд нь баахан ажилладаг. Тэгээд хамгийн сүүлд нь Их Хурал янз, янзаар доромжлуулж дооглуулдаг юманд ормооргүй байна шүү.

Л.Элдэв-Очир: Тэрбишдагва гишүүн санал хэлчихлээ. 

Д.Тэрбишдагва: Аудитаас асуусан.

Л.Элдэв-Очир: Аудит 1 дүгээр микрофон.

Ц.Наранчимэг: Тэрбишдагва гишүүний асуултад хариулъя. Үндэсний аудитын газрын Санхүүгийн аудитын газрын захирал Наранчимэг байна. Тус хоёр яамны сайдын эрхлэх асуудлын хүрээний байгууллагуудын 2017 оны санхүүгийн нэгтгэсэн тайлангаар хязгаарлалттай буюу сөрөг санал, дүгнэлт авсан байгууллагын төсөв захирагч нарт хариуцлага тооцуулах саналыг сайд нар, төсвийн ерөнхийлөн захирагч нарт хүргүүлсэн байгаа.
Үндэсний аудитын газарт 2018 оны 9 дүгээр сарын 1-ний дотор биелэлтээ гаргаж ирүүлэх үүрэгтэй байгаа. Тэгэхээр бид 9 сараас аудитын байгууллагууд аудитаас өгсөн акт, албан шаардлага, зөвлөмжийн хэрэгжилтийг давтан аудитаараа шалгадаг. Энэ аудитаар бид нар энэ өгсөн хариуцлага тооцуулах арга хэмжээг авч уу, үгүй юу гэдгийг шалгах ёстой. Мөн сөрөг дүгнэлт авсан байгууллагуудад ажлаас чөлөөлөх хүртэл арга хэмжээ авах ёстой. Тэгэхэр ямар хариуцлага тооцсоноо яамд маань хэлэх бүрэн боломжтой байх ёстой байх.

Манайд бол 9 сарын 1-нд биелэлтийн хариугаа ирүүлж бид давтан аудитаараа шалгана. Мөн үнэхээр эрсдэлтэй байгууллагуудадад төрийн аудитын байгууллага эрсдэлийн аудитыг хийж бас тодорхой дүгнэлтүүдийг гаргадаг ийм хуультай байгаа.

Л.Элдэв-Очир: Баярлалаа. Хүрэлбаатар сайдын микрофоныг өгье. Тодруулга, хариулт.

Ч.Хүрэлбаатар: Сая Тэрбишдагва гишүүний хэлсэн энэ зарчмын саналыг дэмжиж байна. Бас дээр нь ер нь энийг хүлээн зөвшөөрч байна. Төсөв баталдаг, нэлээд олон хүч хөдөлмөр орж байгаад төсвөө баталдаг. Баталсан төсвийг хэрэгжүүлдэг. Тэгээд дараа нь тэр төсвийнхөө гүйцэтгэлийг оруулж ирээд юун дээрээ зөрчил гаргачихав, юун дээрээ тэр төлөвлөсөн төсөв маань буруу зүйлд зарцуулагдчихав, юу нь зөв юм бэ, ямар үр дүн гарав зэрэг ийм асуудлыг хэлэлцэж байхад нэг яамны сайд, дэд сайд, төрийн нарийн гурав гурвуулаа байхгүй байгаа дээр үнэхээр санаа зовж байна.

Тийм учраас төсвийн гүйцэтгэлийг хэлэлцэж байгаа үед, дээр нь төсөв оруулж ирж хэлэлцэж байгаа үед сайд, дэд сайд, төрийн нарийн нь Байнгын хорооны хуралдаан дээр, Улсын Их Хурлын чуулган дээр оролцдог байх чиглэлээр Засгийн газар дээр Ерөнхий сайдтай ярилцаад энэ шийдвэрүүдийг нь гаргуулаад явах нь зүйтэй гэж бас үзэж байна. Тэгээд ийм чухал асуудлууд дээр бол энд Их Хурлынхаа бүтцийн байгууллага болох Байнгын хороондоо хүндэтгэлтэй ханддаг, хэлэлцэж байгаа асуудалдаа ач холбогдол өгч оролцдог байх гэсэн ийм зарчмын санал тавьж байгааг хүлээн зөвшөөрч байна. Гэхдээ бас хажууд нь уучлал хүсье.
Л.Элдэв-Очир: Хүрэлбаатар сайдад баярлалаа. Үнэхээр энэ зарчмаа бид нар барьж явах ёстой. Энэ дээр хатуу байр суурьтай байна. 
Л.Элдэв-Очир: Бат-Эрдэнэ гишүүний микрофоныг өгье. Асуулт
Б.Бат-Эрдэнэ:  Баярлалаа. Та бүхнийхээ өглөөний амгаланг айлтгая. Надад гурван асуулт байгаа юм. Нэгдүгээрт энэ зөрчил дутагдал гарч байгаа талаар аудитын дүгнэлтэд дурдаж байна л даа. Би бол энэ төрийн албанд мэргэшсэн албан хаагчид зөрчил дутагдал гаргахгүй байх ёстой л гэж ингэж боддог. Ажил сэлгэж ажиллуулж байгаа хүмүүс байж болно. Гэсэн хэдий ч гэсэн зөрчил дутагдалгүй ажиллах ёстой гэсэн ийм байр суурьтай байдаг юм. Тийм учраас хариуцлага тооцох ажлыг бодитойгоор арга хэмжээ авах ёстой байх аа гэж ингэж бодож байгаа юм.
Хоёрдугаарт энэ тайланг үзэхээр Хүнс, хөдөө аж ахуй, хөнгөн үйлдвэрийн яамны тайлан дотор байна. Байгаль орчны яамны тайлан дотор ч байна. Өр, авлага бол Хөдөө аж ахуйн яамных нь буурсан үзүүлэлттэй, Байгаль орчны яамны өр, авлага нь өнгөрсөн жилээсээ өссөн үзүүлэлттэй байна. Энэ дээр ямар учир шалтгаанаар өсөв гэж. Нийтдээ манай Байнгын хороонд харьяалагдаж байгаа хоёр яаман дээр өр, авлага юунаас болж үүсээд байгаа юм бэ? Энэ талаар тодорхой дүгнэлт хийсэн судалгаа байна уу гэдэг ийм асуулт байна.
Хоёрдугаарт Хөдөө аж ахуйн яамны тайлан дээрээс үзэх юм бол тухайлбал хөдөө аж ахуйн бүтээгдэхүүний үйлдвэрлэлийг дэмжих төсөл 100 тэрбум төгрөг тусгагдсан. Эндээс энэ 2017 онд огт хэрэгжээгүй ийм дүнтэй байх юм. Чадавхижсан иргэд, тогтсон амьжиргаа төсөл гээд 560,2 тэрбум төгрөг төсөвлөсөн бололтой. Энд бол 560,2 тэрбум төгрөг огт хэрэгжээгүй. Тэгэхээр бид нар иргэдийн амьжиргааг дээшлүүлэх, ажлын байрыг бий болгохтой холбоотой, иргэдээ орлоготой болгох энэ төсөл, хөтөлбөрүүд яагаад ингээд хэрэгждэггүй ийм тэг үзүүлэлттэй байдаг юм бэ?

Өнөөдөр иргэдэд ажлын байр, цалин орлого юу, юунаас илүү чухал байгаа. Бид нар олон удаа ярьж байгаа. Улсын Их Хурал дээр ч гэсэн ач холбогдол багатай, тэгээд дэгийн хууль ч гэх шиг ийм хууль хэлэлцэж байхын оронд ажлын байрыг бий болгохтой холбоотой, эдийн засгийн өсөлтийг нэмэгдүүлэхтэй холбоотой ийм хууль, бодлогуудыг яаралтай шийдэж гаргах ийм шаардлагыг бид нар удаа дараа тавьж байгаа. Тэгэхээр ийм томоохон дэвшигдэж тавьсан зорилт болсон энэ хөтөлбөрүүд бол 2017 оны төсөвт Хөдөө аж ахуйн яаман дээр хэрэгжээгүй байна. Энэ дээр би нэг тайлбар авъя.

Би Их Хурал дээр өмнөх парламентын бүрэн эрхийн хугацаанаас эхлээд би уйгагүй тавьж байгаа асуудал бол “Нутгаа зорьё” гэдэг хөдөлгөөн. Энэ байгаль орчны тэнцвэр алдагдсантай холбоотойгоор Монгол орны хөдөө орон нутагт ган зуд нүүрлэсэн. Үүнээс улбаалаад амьжиргааныхаа эх үүсвэр, малаасаа салсан иргэд маань төв, суурин газрыг, тэр дундаа нийслэл Улаанбаатар хот руу жилдээ бүхэл бүтэн аймгийн хэмжээтэй иргэд нүүдэллэж байсан он жилүүд бий. 
Энд тодорхой хууль бодлого гараад байгаль орчны тэнцвэр хадгалагдаад урт нэртэй хууль батлагдаад энэ хэрэгжиж эхэлсэн он жилүүдэд байгаль, экологийн тэнцвэр хадгалагдаж тодорхой хэмжээний сэргэлт бий болсон. Үүнийг дагаад иргэд маань нутгаа зорих ийм хөдөлгөөнүүд бий болсон. Тэгэхээр “Нутгаа зорьё” хөдөлгөөнийг нэлээн эрчимжүүлэх чиглэлээр ямар ажил, арга хэмжээнүүд авав? Хөдөөд дахиад эргээд энэ урт нэртэй.

Л.Элдэв-Очир: Бат-Эрдэнэ гишүүнд 1 минут өгье.

Б.Бат-Эрдэнэ: Урт нэртэй хуулийн дагаж мөрдөх журмын тухай хуульд нь өөрчлөлт оруулаад үндсэндээ энэ урт нэртэй хуулийн үйлчлэлийг зогсоосон. Одоо 3 дахь жилийнхээ нүүрийг үзэж байна. Тэгээд эргээд байгаль, экологийн тэнцвэр алдагдсан. Нийт нутгаар ямар хэмжээний гантай, цөлжилт эрчимтэй явагдаж байгааг та бүхэн маань харж байгаа. Байгалийн гамшигт үзэгдлийн давтамж ямар их нэмэгдэж байгааг харж байгаа. Тийм учраас энэ гол эрсдэлийг бууруулах чиглэлийн манай Байнгын хорооны хоёр харьяа Байгаль орчин, Хөдөө аж ахуйн хоёр яам бол эн эдээр бодлогоо гаргах хэрэгтэй байна.
Одоо бүр үлийн цагаан оготно дийлдэхээ болоод дэргэдүүр нь, гантай, цөлжилт нэмэгдээд ирэхээр л энэ дийлддэггүй ийм асуудал байдаг. Тэгээд малын гоц халдварт өвчин байна. Ийм ажлуудыг яаж хэрхэн энэ 2017 онд арга хэмжээ авав? Энэ дээр тодорхой хариулт өгөөч ээ гэсэн ийм асуултууд байна.
Л.Элдэв-Очир: Бат-Эрдэнэ гишүүнд баярлалаа. Хэн нь хариулах вэ? Их тодорхой асуултууд байна шүү. Маш тодорхой товчхон, товчхон хариулчихъя.

Төрийн нарийн бичгийн дарга Энхбат.
Д.Энхбат: Ба-Эрдэнэ гишүүний асуултад хариулъя. Хөдөө аж ахуйн бүтээгдэхүүн үйлдвэрлэх, дэмжих төсөл гээд 100 тэрбум гэж байна. Энэ бол 100 сая төгрөг байгаа юм. Энэ алдаатай гаргасан байна. 100 сая төгрөгийг бид эхлэл дээр нь тавьсан. Тэгэхдээ одоо 2018 онд бид нар төсөл нь эхэлж байгаа, 5 тэрбум төгрөгийн төсөл нь ингээд явах юм.

Оготнотой холбоотой асуудлууд байна. Энэ дээр бид 2017 онд 12 аймаг, отрын бүсээ хамруулаад нийтдээ 473 мянган га талбайд оготно устгалтын арга хэмжээг зохион байгуулсан. Энэ дээр нийтдээ 756,8 сая төгрөгийн зардал гарсан. Ингээд нийт гүйцэтгэл 84 хувьтай хийгдсэн байгаа.

Түрүүн бас Тэрбишдагва гишүүн аудитын газраас тодруулж байсан. Манайх аудитын газар гарсан зөвлөмжийн дагуу 2018 оны 4 сарын 30-ны өдөр биелэлтийг нь хүргүүлсэн байгаа. Энэ дээр хязгаарлалттай болон сөрөг дүгнэлт гарсан. 5 байгууллагын 3 албан тушаалтныг ажлаас чөлөөлсөн ийм арга хэмжээ авсан, 7 албан тушаалтанд сахилгын арга хэмжээ авсан байгаа.

Л.Элдэв-Очир: Нутгаа зорьё гэдэг асуудлаар Батзориг сайд хариулах уу?

Батзориг сайдын микрофоныг өгье.

Б.Батзориг: Нутгаа зорьё гэж, ер нь 1990-ээд оны сүүлээр 2000 оны эхээр хөдөөнөөс Улаанбаатар хот руу ирэх нүүдлийн цуваа өссөн гэдгийг та бүгд мэдэж байгаа. Энэ бол эдийн засгийн хямрал, зах зээлийн шилжилтийн үетэй холбоотой байсан. Харин Засгийн газар, Улсын Их Хурлаас бас зөв бодлого гаргаад хөдөө, орон нутгийн дэмжээд ажилласны үр дүнд хотоос хөдөө рүү явъя, очиж мал аж ахуй эрхэлье, газар тариалан эрхэлье гэсэн ийм залуучууд сүүлийн үед нэлээн ихсэж байгаа. Ялангуяа над дээр бас хүмүүс ирж уулздаг. Тэгээд 10 жилийн өмнө  хотод орж ирсэн, малаа зараад барсан. Нэг такси барилаа, такси маань эвдэрлээ, чаддаг ажлаа хийе. Орон нутагт ер нь засгаас ч гэсэн дэмжиж байна. Тийм учраас орон нутагт очиж ажиллая гэсэн ийм хүсэлтэй залуучууд, гэр бүл сүүлийн үед нэлээн ихсэж байгаа.

Энийг Хөдөлмөр, нийгмийн хамгааллын сайдтай бид нар ярилцаад ер нь шинэ хөдөө, шинэ амьдрал, хотоос хөдөө рүү гэсэн ийм төсөл хөтөлбөр хэрэгжүүлье гээд Сангийн яамны сайдтай бас ярилцаж байгаа. Тэгээд энэ жилийн өнгөрсөн онд төсөв дээр янз бүрийн мөнгө тавигдаагүй. Ирэх жил бид нар байгаа нөөцдөө тулгуурлаад 2019 оны төсөв дээр бас тодорхой мөнгө тавиад энэ ажлыг эхлүүлье гэсэн ийм бодолтой ажиллаж байна. Ер нь одоо батлагдсан төсвийг үр дүнтэй зарах, зориулалтаар нь ашиглах энэ тал дээр Засгийн газар хариуцлага, сахилга батыг. Ялангуяа санхүүгийн сахилга батыг сайжруулах тал дээр бас Ерөнхий сайдын тогтоол гарсан. Энэ хэрэгжилтийг хангах тал дээр яам нэлээн санаачилга гаргаж ажиллаж байна.

Салбарын хэмжээд өр, авлага 2017 оны хувьд буурсан. Авлага бол 3,8 тэрбум төгрөгөөр, нийт өр төлбөр 9,1 тэрбум төгрөгөөр бууруулсан ийм үр дүнтэй ажилласан. Үндэсний аудитын газрын Санхүүгийн нэгдсэн тайлангийн аудитаар яамыг зөрчилгүй санал, дүгнэлт гаргасан байгаа. Асуултад хариулахад ийм байна. Баярлалаа.
Л.Элдэв-Очир: Аудитын хариулт. Зөрчил гаргасан газруудад асуудал, хариуцлага тооцож байгаа байдал.
1 дүгээр микрофон.

С.Бүрэнбат: Сая хариулсан даа уул нь, түрүүн.
Л.Элдэв-Очир: Өөр хариулт байхгүй юу?

С.Бүрэнбат: Тийм.

Л.Элдэв-Очир: Түрүүн хариулсан гэж байна Бат-Эрдэнэ гишүүнд.

Дараагийн асуулт Гарамжав гишүүний микрофоныг өгье.

Ц.Гарамжав: Ингээд улсын төсвийн гүйцэтгэлийн талаар тайлан хэлэлцэж байна. Байгаль орчин, аялал жуулчлалын яамнаас нэлээн тодруулах асуудлууд байна л даа. Сүүлийн үед Монгол орны маань байгаль орчин, цаг агаар хуурайшиж ганжиж, цөлжиж байгаа нь тодорхой байгаа. Гэвч сүүлийн хоёр жил бүр онцгой хурдацтайгаар цөлжиж хуурайшиж эхэллээ. Мөн энийг дагалдаад улс орон даяар байгалийн сөрөг үзэгдлүүдийн хэмжээ эрс нэмэгдэж байна.

Байгаль орчны яаман дээр их олон арга хэмжээ төсөвлөгддөг, төсөл төлөвлөгддөг. Гадаадын нэлээн их тусламж хөрөнгө санхүүжилт орж ирдэг. Олон чиглэлээр энэ байгаль орчныг хамгаалах бодлого, нөхөн сэргээлтийн бодлого гэж ингэж мөнгө хөрөнгө жилээс жилд олон тэрбумаараа төсөвлөгдөж ингэж явдаг юм байна. Сүүлийн жилүүдэд ер нь Байгаль орчны яаман дээр их олон тэрбум төгрөгийг байгаль орчныг нөхөн сэргээх нэрээр, хамгаалах нэрээр их олон ийм төсөвлөлтүүд явагдаж гүйцэтгэлүүд явагдаж байгаа. Тэгэхээр яг энэ байгаль орчин нөхөн сэргээх гээд энэ дээр олон, олон тэрбум, 2 тэрбум төгрөг ч байна, 8 тэрбум төгрөг ч байна, 10 тэрбум төгрөг ч эдгээр газруудад байдаг юм байна шүү дээ.

Тэгээд байгаль орчны нөхөн сэргээлтийн үйл ажиллагаанд ямар хэлбэрээр та нар энэ мөнгийг зарцуулдаг юм бэ? Жишээлбэл үйл ажиллагаа явагдаж байгаа аж ахуйн нэгжүүдэд мөнгө өгөөд байгаль орчныг нөхөн сэргээх нэрээр баахан компаниуд гаргаад тэд нар нь байгаль орчноо нөхөн сэргээх биш эсрэгээрээ олборлох, ашиглах ийм үйл ажиллагааг хууль бусаар явуулаад байгаа. Тэгэхээр ийм ажлыг санхүүжүүлээд байна уу, эсхүл жинхэнээсээ байгаль орчныг нөхөн сэргээсэн үр дүн ямар байна вэ? Ямар, ямар аймагт ямар, ямар бүс нутагт ийм үр дүн гаргав?
Мөн онцгой хуурайшилт явагдаж байгаа энэ жилд ямар судалгааны баг гарч энэ хуурайшилтын улс орон даяар явагдаж байгаа цөлжилтийн бодлогыг ямар нь үйлдвэрлэлээс болж цөлжиж байна вэ, ямар хэмжээний бүс нутагт үнэхээр байгалийн зүгээсээ. Манай орон чинь их өндөрлөгт байрладаг шүү дээ. Тэгэхээр газар зүйн геополитикоосоо болоод бид нар ингээд хуурайшаад байна уу? Салхины эрчим хүч яагаад ингэж чангараад байгаа юм бэ? Сүүлийн үед элсний нүүдэл Улаанбаатар хотын хаяад ирчихээд байна. Энэ судалгааг та нар хийсэн үү? Танай яаман дээр хангалттай олон тэрбум төгрөгүүд судалгаан дээр, сургалт дээр, сурталчилгаан дээр тавигддаг юм байна. Энэ дээр ямар ажил хийгдсэн бэ?

Сөрөг үзэгдлүүд байна. Хуурайшилтаа дагаад гарч ирж байгаа царцааны нүүдэл байна. Хүр хорхойн нүүдэл бол хөдөө бүр дийлдэхээ больсон, Улаанбаатар хотод дийлдэхээ больсон. Сүүлийн хэдэн жил дандаа стандартад нийцээгүй хор оруулж ирээд тэрийгээ бас хэрэглэдэггүй. Энэ жил би дуулсан, Цэнгэл сайд хөөцөлдөж явж байж Оросын хор оруулж ирсэн сурагтай байсан. Тэрийгээ яаж хэрэглэж цацаж байгаа вэ? Энүүхэн хотыг тойрсон Богд уул, Бага Хэнтийн нурууны сүүлийн хэсэг чинь энэ хүр хорхойндоо баригдчихаад байгааг мэдэж байгаа юу?

Одоо лагерьт хүүхдүүдээ гаргаж чадахаа больсон. Бүгд харшил, аллерги авч байна. Хүний эрүүл аюулгүй орчинд амьдрах нөхцөл илт зөрчигдөөд байна, Байгаль орчны яамныхан минь. Энэ дээр та нар маань хөдөө гадаа явж үзсэн үү? Энэ хүр хорхойн тархалтыг судалгаа хийсэн юм байна уу? Сонин хэвлэл дээгүүр түрүүчийн ард иргэд мэдээллээ тавиад эхэлж байгаа. Ноднин, уржинан бид нар энэ хүр хорхой дээр 5 тэрбум гээд ингээд төсөв дээр тавиулаад авч байсан. Тэгвэл тэрний үр дүн одоо хаана байгаа юм бэ? Эсрэгээрээ бүр ихэсчихсэн. Тэгээд ингээд бид нар ерөөсөө цөлжилт, хуурайшилт, ард иргэдийн маань эрүүл амьдрах энэ орчин эрс тэс ингэж хумигдсаар байхад бид нар өөрсдөө төлөвлөж авсан энэ олон тэрбум төгрөгүүдээ ямар зохистойгоор юунд зарцуулсан юм бэ?
Би бүр утастаад, судлаад хаана цацаж байгаа вэ, хаана тарааж байгаа вэ гээд асуусан. Тэнд л нэг хуваарилаад өгсөн, тэр Хэнтий нурууны эцэс хавиар бол тэр л хэсгийнх байх ёстой гээд. Хөөцөлдөөд байхад сүүлдээ ерөөсөө цацсан ч юм байхгүй.

Л.Элдэв-Очир: Гарамжав гишүүнд 1 минут.

Ц.Гарамжав: Нэг их том бодлого яриад л, том, томоор нь яриад л байдаг. Уул уурхайгаас болоод, үйлдвэрлэлээс болоод гээд. Тэгвэл энэнийхээ судалгаануудыг гаргаад ирсэн юм байна уу та нарт? Уул уурхайгаас болоод хаана ямар гол, горхиуд хэн ширгээсэн юм бэ? Яг гаргаад ирэх хэрэгтэй, эх булгийг нь. Хаана ямар цөлжилт явагдсан бэ, бүс нутгийн хэмжээнд ямар үйлдвэрлэлийн нөлөөнөөс болоод. Гаргаад ирэх хэрэгтэй. Бэлэн ийм өгөгдлүүд чинь байж байна шүү дээ. Бүх аймаг, орон нутгаар.
Хэн нь хариуцлагатай ажиллаад, хэн нь хариуцлагагүй ингээд сүйтгээд байдаг юм бэ? Энийг гаргаад ир. Дараа нь яг байгаль, цаг орчныхоо нөлөөгөөр цөлжилт гэдэг том дийлдэшгүй газар зүйн тм өөрчлөлт явагдаж байна. Бид нар тэр мөстлөгийн үе, тэр том цөлжилтийн цаг эринүүдийг мэднэ шүү дээ. Тэр явагдаж байгаа бол тэрний өмнө бид нар ямар олон улсын арга хэмжээнд нэгдэж ажиллах ёстой юм бэ? Энэ дээр манай Байгаль орчны яам ямар бодлого барьж байна вэ? Энийг надад тодорхой хариулаач.

Л.Элдэв-Очир: Байгаль орчны яамнаас хэн хариулах вэ?

2 дугаар микрофон, Нямдаваа дарга.

Г.Нямдаваа: Та бүхэнд энэ өдрийн мэндийг хүргэе. Хүрээлэн буй орчин, байгалийн нөөцийн удирдлагын газрын дарга Нямдаваа. Цөлжилт, нөхөн сэргээлтийн асуудалтай холбогдолтой чиглэлээр хариулт өгье. Цөлжилтийн асуудал бол Монгол орны хэмжээнд үнэхээр бусад орнуудаас илүү их эрчимтэй явагдаж байна гэсэн эрдэмтдийн тооцоо гарсан. Одоогийн байдлаар нийт нутаг дэвсгэрийн 76,8 хувь нь ямар нэгэн хэмжээгээр цөлжилт явагдсан. Сүүлийн хоёр жилийн өөрчлөлтийн байдлыг нь харахад хэдийгээр ерөнхий бага хэмжээгээр цөлжсөн нутаг дэвсгэрийн хамрах хүрээ бага зэрэг багассан боловч эрчимтэй цөлжилжсөн нутгийн хэмжээ нь илүү нэмэгдсэн байгаа юм.
Үүнтэй уялдуулаад гол шалтгаануудыг тодруулж эрдэмтдийн судалгаагаар гаргасан. Энэ төлөв байдлын тайлангаас судлаач, эрдэмтдийн дүгнэлтээс авч үзэхэд хамгийн үндсэн гол шалтгаан бол уур амьсгал 51 орчим хувь нь нөлөөлж байна гэсэн ийм дүгнэлт гарсан байгаа. 49 хувь нь бас тодорхой хэмжээгээр хүний өөрсдийн үйл ажиллагаатай холбоотой гэж ингэж дүгнэлт гарсан. Эдгээр шалтгааны хамгийн том байр суурийг бэлчээрийн мал аж ахуй эзэлж байна. Дөрвөн улирлын явцад нөхөн сэргээдэг боломж нь алдагдаж байгаа учраас бэлчээрийн хувьд цөлжилт илүү их нэрвэгдэх ийм үндсэн нөхцөл бүрдэж байна. Энэний учир шалтгааныг та бүхэн бас сайн мэдэж байгаа.

Дараагийн үндсэн шалтгаан бол уул уурхай, зам тээвэр мөн төв, суурин газрын орчны цөлжилт гэсэн ийм чиглэл дараалалтай байгаа юм. Уул уурхайн хувьд бол нөхөн сэргээлт хамгийн гол зүйл. Хуулийн дагуу тухайн олборлолт хийгдэж байгаа аж ахуйн нэгжүүд өөрсдөө техникийн болон биологийн нөхөн сэргээлт хийдэг. Үүний барьцаа болгож хуулийн дагуу 50 хувийн барьцааг тусгай дансанд төвлөрүүлдэг. Одоогийн байдлаар улсын хэмжээнд 13 тэрбум орчим төгрөг байршаад байгаа.

Гэхдээ энэ байршсан мөнгийг наана нь тэр хэсэгт мөнгийг нь зарцуулах хэрэгтэй байна, ингэж зарцуулна гэсэн тийм боломжоор зарцуулагдах хуулийн боломж байхгүй байгаа. Энэнтэй уялдуулаад бид нар Байгаль орчны тухай хууль дээр нэгдүгээрт барьцаат хөрөнгийг нэмэгдүүлэх. Ялангуяа эрсдэл ихтэй чиглэлийн ийм уурхай явуулж байгаа үйл ажиллагааг зөвхөн 50 хувь биш тэрнээс илүү хэмжээгээр барьцаат хөрөнгийг 100 хүртэл хувиар нэмэгдүүлж авдаг байх ийм нөхцөлийг бүрдүүлэх.

Хоёрдугаарт шаардлагатай тохиолдлуудад наана нь энэ барьцаат хөрөнгийг тусгай журмын дагуу зарцуулах боломжийг олгох  ийм шаардлагатай арга хэмжээг авахаар шийдвэрлэж байгаа. Газар дээр нь ажлын хэсгүүд ажиллаж байна. Яг өнөөдөр гэхэд Хэнтий аймгийн чиглэлд 1 ажлын хэсэг, Сэлэнгэ аймгийн чиглэлд 1 ажлын хэсэг яг энэ уул уурхайн нөхөн сэргээлт, олборлолтын асуудалтай холбогдуулаад хоёр ажлын хэсэг газар дээр нь ажиллаж байна.

Газар дээр нь очоод манай Мэргэжлийн хяналтын газар, мөн орон нутгийн байгууллагууд, цагдаагийн байгууллагуудтай хамтраад холбогдох дүрэм, журмаар нь шийдвэрүүдийг гаргаад явж байгаа. Зарим нэгэн хэсэг дээрээ тодорхой хэмжээний дүгнэлтүүдийг гаргаж байгаа. Хамгийн гол асуудал бол нөхөн сэргээлт дээр хууль бус болон нөхөрлөлүүдийн нэртэйгээр, мөн ер нь яг ний нуугүй ярихад аж ахуйн нэгж жижгэрэх тусмаа нөхөн сэргээлт хийгдэхгүй байгаа тохиолдол бол нэг ёсны зүй тогтол болон ажиглагдаж байгаа учраас цаашдаа бид нар том, хариуцлагатай, сайн аж ахуйн нэгжүүдийг хуулийн дагуу дэмжиж ажиллах гэсэн ийм гол бодлогыг барьж ажиллаж байна.

Л.Элдэв-Очир: Төсөвлөж байгаа мөнгөний зарцуулалт ямар байна вэ, хэнд өгч байна вэ, үр дүн гэж хэлэхээр хариулт байна уу?

2 дугаар микрофон.

Г.Нямдаваа: Яг цөлжилт гэсэн нэрээр төсөвлөгддөггүй. Улсын төсөвт ямар нэгэн тийм хэмжээгээр яг цөлжилт гэсэн нэрээр мөнгө. Судалгаа, шинжилгээний чиглэлээр мөнгө төсөвлөгддөг. Тэр чиглэл дээрээ манай яамны захиалгаар хоёр, гурван чиглэлийн судалгаанууд хийгдэж байна. Гол санхүүжилт бол таны хэлсэнчлэн яг үнэхээр гадаадын байгууллагуудын чиглэлээр л тусламж дэмжлэг явж байгаа. Энэ удаа ч гэсэн бид  нар 7 сарын 1-ний дотор багтаагаад НҮБ-ын Цөлжилтийн эсрэг конвенцид Монгол орны цөлжилтийн өнөөгийн төлөв байдлын талаар тусгай тайлан хүргүүлж дэмжлэг авахаар ажиллаж байна. Энэ нь үр дүнд хүрнэ байх гэж ингэж бодож байгаа.
Өөрөөр хэлэх юм бол олон улсын хэмжээнд Парисын конвенцийн хүрээнд цөлжилтөд нэрвэгдэж байгаа хөгжиж буй орнуудад дэмжлэг үзүүлнэ гэсэн ийм чиглэл гарсан учраас энэ тал дээр дэмжлэг авъя гэсэн ийм байдлаар ажиллаж байгаа. Бусад нь бол үндсэндээ хөдөө аж ахуйн, уул уурхайн бусад чиглэлийн яамдынхаа үйл ажиллагаанд механизмыг нь оруулах байдлаар шийдвэрлэхээс биш яг Байгаль орчны яамны төсөвт цөлжилт гэсэн чиглэлээр тусгайлан ийм мөнгө төгрөг төсөвлөгдөж орохгүй байгаа юм.

Л.Элдэв-Очир: Баярлалаа. Гишүүд асуулт асууж, хариулт авлаа.

Хэлэлцэж буй асуудалтай холбогдуулан үг хэлэх гишүүд товчлуураа дарна уу.

Гарамжав гишүүнээр тасаллаа. Бат-Эрдэнэ гишүүний микрофоныг өгье.

Б.Бат-Эрдэнэ: Сая Нямдаваа дарга эрдэмтэн хүний хувьд хөдөө аж ахуй, байгаль орчны чиглэлийн эрдэм шинжилгээний байгууллага, эрдэмтэд, хүрээлэнгүүдийн дүгнэлтийг маш тодорхой хэллээ. Дэлхийн цаг агаарын дулааралтай холбоотой Монгол Улсад ган, цөлжилтийн давтамж, үзэгдэл нэмэгдэж байгаа бол цаг агаарын дулааралтай холбоотой байна. 49 хувь нь хүний буруутай үйл ажиллагаа. Тэр тусмаа эхний нэг, хоёрт бол уул уурхайтай холбоотой асуудлууд яригдаж байна. Мал аж ахуйтай холбоотой энэ бэлчээрийн доройтол ган, цөлжилтөд нөлөөлж байгаа  нөлөөллийн талаар та тодорхой хэллээ. Би тэгэхээр түрүүн асуугаад байгаа. Одоо жишээлэх юм бол малчид маань уламжлалт мал аж ахуйгаа эрхлээд дөрвөн улирлын турш борви бохисхийлгүй ажиллаад ингээд эрдэнэт мал сүргээ өсгөөд байна тийм ээ. Гэтэл тэр бүтээсэн баялаг бүтээгдэхүүнийг яаж хэрхэн зах зээл дээр гаргах юм бэ гэдэг бол төрийн оролцоо, бодлого шаардагдаад байгаа юм.
Би түрүүн тодорхой шүүмжилсэн. Энэ нь төрийн нарийн бичгийн дарга аа сая байна уу, тэрбум байна уу, энд төсөвлөсөн ажил чинь хийгдээгүй байна аа. Бүр тэг үзүүлэлттэй. Тэгэхээр энийг зөв байна гээд ингээд яриад сууж байж болохгүй гэж ингэж бодож байна л даа. Энэ эрдэнэт мал сүргээ өвчин, халдварт өвчнөөс нь салгах хэрэгтэй. Дэлхийн Мал амьтны эрүүл мэндийн байгууллагад хүлээн зөвшөөрүүлээд ингээд зах зээлд нь гаргах ийм боломж нөхцөлийг нь төр богино хугацаанд энэ ажлаа хийх хэрэгтэй байна шүү дээ. Тэгээд малаа аж ахуй руугаа, малчид руугаа бурууг жичлээд бурууг тохчихоод ингээд сууж байж бид таарахгүй гэж.

Хоёрдугаарт уул уурхайг эсэргүүцэж байгаа ийм зүйл бидэнд байхгүй шүү дээ. Уул уурхайгаа ил тод хариуцлагатай, хамгийн орчин үеийн байгаль, нийгэмдээ үзүүлэх нөлөөлөл багатай ийм технологийг ашиглаад ингээд харилцан үр ашигтай, тэр үйл ажиллагаа явуулж байгаа аж ахуйн нэгж, энэ төр түмэн бол харилцан ашигтай байх ийм зарчим дээр тулгуурлаад явуулаач ээ. Ингээд Монгол орны өөрийнх нь байгаль газар зүйн онцлогийн хувьд Төв Азийн өндөрлөг ийм эмзэг эко систем бүхий орны хувьд энэ байгалийн тэнцвэрийг хадгалах, тэр гол бүс нутагтаа уул уурхайн үйл ажиллагааг хязгаарлах нь зөв зүйтэй байна гэж. 
Төр нийгмийн хувьд бүхэлдээ бид зөвшилцөлд хүрээд тэр урт нэртэй хуулийг гаргаж хэрэгжүүлсэн, хэрэгжүүлэхийг оролдсон ийм зүйл шүү дээ. Энэ бол тодорхой үр дүн гарсан. Гэтэл энэ хүрсэн үр дүнгээ эргүүлээд балласан, дагаж мөрдөх журмынх нь тухай хуульд өөрчлөлт оруулаад өнөөдөр бүх гол мөрний сав дагуу уул уурхайн үйл ажиллагаанууд ямар ч хяналт хязгаарлалт байхгүй орчихсон байгаа юм. Тийм учраас энэ байдлыг бид нар засахгүйгээр, хязгаарлахгүйгээр энэ Монгол орныхоо байгаль, экологийн тэнцвэрийг цааш нь хадгална гэхэд үнэхээр хэцүү юм байна лээ. 
Энийг Бат-Эрдэнэ хэлээд байгаа юм биш ээ. Энэ судалгааны байгууллагууд чинь, зөвхөн Монголын төдийгүй олон улсын судалгааны байгууллагууд чинь анхааруулга өгөөд байна шүү дээ. Тэгэхээр бид нар энэ ажил дээр анхаараасай гэсэн ийм санал байна. Би тэгээд эцэст нь хэлэхэд Сангийн сайд байж байгаа учраас төсвийн зарлага талдаа бид нар нийгмийнхээ эмзэг хэсэг рүү хандсан зарлагын бодлогыг бид нар авч хэрэгжүүлмээр байна. Би Их Хурлын чуулган дээр дахиад дэлгэрэнгүй хэлье. Хоёрдугаарт иргэдийнхээ амьжиргаа, орлого, ажлын байрыг нэмэгдүүлэх.

Л.Элдэв-Очир: Бат-Эрдэнэ гишүүнд баярлалаа.
Гарамжав гишүүний микрофоныг өгье.
Ц.Гарамжав: Сая Байгаль орчны яамны та бүхний мэдэгдлээс үзэхэд Монгол орны идэвхтэй цөлжилт, элсний нүүдэлд дарагдаж байгаа байдал, тэгээд энэ маань бүр сүүлдээ хүн амын эрүүл мэндэд нөлөөлөөд эхэллээ шүү дээ. Цаг агаарын өөрчлөлтөөс болж гарч байгаа сөрөг үзэгдлүүдээс авахуулаад. Ялангуяа миний яриад байгаа хүр хорхой гэдэг асуудал бол Монголын ойтой, ойн бүстэй аймаг, нутгаар бүр өргөн тархчихлаа. Энийгээ бүр дийлэхээ болилоо л доо. Энэнийг чинь дагаад хүүхдүүдийн өвчлөл ихсээд байгаа байхгүй юу. Одоо бүр лагерьтай айлууд хүүхдээ гаргаж чадахаа больсон шүү. Байгаль орчны яамныхан энийг яваад үзээрэй, судлаарай.
Хөдөөгүүр бас тархалт маш их байна. Тэрийг, аалзны шүлстэй хар авгалдай хэдэн сая тэрбумаараа үржээд. Тэгээд тэрнээс хүүхдэд маш их хэмжээний харшил өгөөд ингээд үл мэдэгдэх тийм хүндрэлүүд эмнэлгээр дүүрэн хүүхдүүд байна. Яг утааны улиралтай адилхан энэ хорхойн өвчлөл нэмэгдчихсэн. Тэгэхээр та нар энэ хорхойтой тэмцэх үйл ажиллагаан дээр бид нар 5 тэрбум, 10 тэрбум бүр нэлээн юм болж байж ноднин, уржинангийн Байнгын хороогоор батлуулаад явуулсан шүү дээ. Тэгээд са гишүүдийн хэлж байгаатай адилхан баталдаг, төсөвлөдөг, энэнийхээ хэрэгжилтийг хангах ажиллагаа муу байна. 

Анхан шатны, дунд шатны байгууллагууд дээр чинь энэ ажлыг хариуцаж байгаа албан тушаалтнууд үүргээ муу биелүүлж байна шүү гэдгийг анхаараад энэ ажлаа хийлгээч ээ. Хуучин социализмын үед онгоцоор яваад тогтмол хор цацдаг байсан шүү дээ. Тэгэхэд ойн өвчлөл байдаггүй байсан шүү таминь ээ. Яг байхгүй байсан. одоо бол энэ газар аваад ингээд болохоо байж байна. Энийг бүр хатуу анхаараач ээ.

Дараа нь бид нар цөлжилт, уур амьсгалын өөрчлөлттэй холбоотойгоор одоо бас төслүүд хэрэгжих гэж байна. Тэгэхээр нэг яам бол мэдээж үйлдвэрлэл явуулах бодлогоо барина шүү дээ. Жишээлбэл Уул уурхайн яам, Аж үйлдвэрийн яам гэж байдаг бол үйлдвэрлэл барих бодлогоо явна. Энийг гишүүд дэмжиж байгаа. Нөгөө талдаа Байгаль орчны яам маань яг тэр том төслүүдийг дагасан байгаль орчны нөлөөллийн үнэлгээг бүс нутгаар нь, яг тэр сумаар нь хийлгэхийг шаардаад тэр талын мэдээлэл, мэдэгдэл дээр хамтарч ажиллаж байх ёстой байна. Тэгэхгүй бол жишээлбэл Тавантолгой үйлдвэрээ явуулъя, ажиллуулъя гэдэг, нөгөө талдаа дандаа эсэргүүцэл гарч ирж байгаа юм. Усыг нь яах юм бэ, утааг нь яах юм бэ, тоосыг нь яах юм бэ гээд. Тэгэхээр Байгаль орчны яам энэ дээр нөлөөллийн үнэлгээг бүс нутгийн хэмжээгээр нь гаргаад. Одоо бүр бүс нутгаар нь гаргахгүй бол болохоо байсан шүү дээ ер нь.
Тийм үнэлгээг бүс нутгийнх нь хэмжээнд гаргаад тэнд манай улсын болон бусад улс орны нүүрсний том, том уул уурхайн төслийг хэрэгжүүлсэн улс орнуудын туршлага, байгаль орчноо яаж өмнөхөөс нь сайхан болгосон юм бэ, яаж ойжуулсан юм бэ, яаж нууржуулсан юм бэ, усжуулсан юм бэ. Тэр туршлагуудыг үнэлгээндээ оруулаад ингээд хамт яриад сууж байх хэрэгтэй байна л даа. Энэ бол гарцаагүй манай засгийн бодлого гэж бодож байна. Энэ бодлого дутагдсанаас сая Тавантолгойн төсөл орж байхад асар их эсэргүүцэлтэй тулгарч байна шүү дээ. Байгаль орчноо яах юм бэ, усаа яах юм бэ, тоосжилтоо яах юм бэ гээд. Энэ дээр манай яамд хамтран ажиллах шаардлагатай байна. Байгаль орчны яам яг нөлөөллийнхөө үнэлгээг гаргаж ирээд л зогсож байх ёстой. Ийм юм болно, одоо ийм юм болчихоод байна, тоосжилтын зэрэг тийм юманд хүрчихээд байна.

Өмнөговийн нутагт хүн ер нь эрүүл амьдрах, аж төрөх эрхээ алдчихаад байна шүү дээ. Тоосжилтоос болоод. Тэгэхээр та нар маань энэ дээр онцгой анхаараад, одоо танай яамны л хийх ажил энэ дээр үлдээд байна нөхдүүд минь. Ийм санал байна шүү. Энийг маань та нар идэвхтэй хэрэгжүүлээрэй. Ялангуяа хүр хорхойг ирэх жил устгана шүү Нямдаваа дарга аа.

Л.Элдэв-Очир: Гарамжав гишүүнд баярлалаа.

2 дугаар микрофон Нямдаваа дарга хүр хорхойн асуудлаар, төсөвлөсөн мөнгөний зарцуулалт ямар байна, үр дүн ямар байна вэ. Ирэх жил төсөвлөж байгаа нь юу байна вэ.

Г.Нямдаваа: Манай Ойн бодлого, зохицуулалтын газрын дарга ирсэн байгаа. Одоо хариулна.

Б.Оюунсанаа: Гарамжав гишүүний асуултад хариулъя. Үнэхээр Сибирийн хүр, өрөөсгөл хүр гэж хоёр төрлийн эрвээхэй тархаж байгаа. Монгол орны хэмжээнд ямархуу байдалтай байгаа вэ, ялангуяа 2018 оны хувьд мэдээллийг өгье. 2018 оны байдлаар 2 сая га ойн талбайд хүр хорхойн тархалтын талаархи судалгааг хийсэн. Тэгээд үүнийхээ үр дүнд 218 мянган га талбайд бид нар устгал тэмцлийн ажлыг хийх ёстой юм байна гэж тодорхойлоод үүнийхэ дагуу тэмцлийн ажлууд хийгдэж байгаа. Тэмцлийн ажлын хүрээнд нийт 4,8 тэрбум төгрөгийг төсөвлөсөн байж байгаа.
Энэ хийгдэж байгаа тэмцлийн аргуудын хувьд болохоор онгоцоор, механик аргаар, гэрлийн урхиар гэсэн үндсэн аргуудаар тэмцлийн арга хийгдэж байна. Энэ дээр ялангуяа би Улаанбаатар хот орчимд, ногоон бүсэд ямархуу ажил хийгдэж байгаа талаар бас тодруулъя. Ерөнхийдөө ажил бол 60 орчим хувьтай явж байгаа. Ялангуяа Улаанбаатар хотын ногоон бүс орчимд хийгдсэн ажлуудын талаархи мэдээнүүд ирж байгаа. Яг энэ бүс нутагт хийгдсэн учраас энэ 5 дахь өдрөөс ажлын хэсэг гараад бид тэр газрууд дээр гэрээ байгуулсан компаниуд дээрээ шалгалт хийх гэж байна. Ялангуяа яг тэр гарсан газрууд дээр явж үзэх юм.

Энэ дээр онгоцоор болохоор Нью грийн форест компани зуслангийн амууд, Шарга морьт, Гоодойн аманд 2,5 мянган га талбайг хариуцаад устгалын ажил хийгдэж байгаа. Богдхан уулын дархан цаазтай газарт 2 мянган га талбайд гүйцэтгэл хийгдээд байж байгаа. Тэгээд түрүүн бас энэ устгалын хорны талаар ярьсан. Манай яамны Төрийн нарийн бичгийн дарга ОХУ-д үйлдвэрлэсэн бэлдмэлийг оруулж ирээд бас нэлээдгүй ажил болсон. Бид ерөнхийдөө энэ хорныхоо талаар нэлээд анхаарч, энэ бэлдмэлийг оруулж ирээд устгал хийгдэж байгаа шүү гэдгийг хэлмээр байна.
Бас нэг юмыг танд онцолж хэлэхэд бид нар нийслэлтэй нэлээн хамтарч ажиллахгүй бол болохгүй юм билээ. Ямар асуудал гараад байна вэ гэхээр энэ хүр хорхойнууд маань ерөөсөө гэрэл рүү ирдэг, гол юм нь. Тэгээд зуслангийн орчимд, тэгээд ногоон бүсэд амьдарч байгаа айл өрхүүдийн хувьд болохоор ялангуяа намар тийшээ болоод ирэхээр энэ хорхойнууд маань өвөлжилтийн байдалд ордог. Тэгээд гэрэл рүү ороод ирдэг. 
Нөгөө талдаа хэсэг газраа устгачихаад байдаг, гэтэл наад талдаа гэрэл рүүгээ ороод ирдэг. Тэгээд айл өрхүүд рүү орж эдлэн газар, эсхүл хашаа хороо руу нь орох гэхээр бололцоогүй байгаад байдаг. Миний хувийн эзэмшил рүү орлоо гэдэг асуудал гараад устгал хийж байгаа хүмүүст нь ийм хүндрэл үүсээд байгаа юм. Тэгэхээр энэ байдлыг нь ойлгуулаад, нэг ёсондоо хашаа хороонд нь, байшин юманд нь булан тохойд нь өвөлжчихөөд буцаж гараад байгаа ийм асуудлууд бас байгаа. Энэ дээр ч гэсэн яг тэр тохиолдлууд дээр нь нарийвчилсан судалгаанууд гаргаад мониторингийн багууд явж байгаа. Тэгэхээр энэ хэлээд байгаа, энэ яриад байгаа, асуугаад байгаа энэ асуудлыг нь бас тодорхойлохын тулд ирэх 5 дахь өдрөөс авахуулаад 14 хоногийн хугацаатай бүх чиглэлүүдээр мониторингийн судалгаанууд хийгдэнэ. Тэгээд танд бас илүү нарийвчилсан мэдээллийг дахиж хүргүүлье.
Л.Элдэв-Очир: Баярлалаа. Хэлэлцэж байгаа асуудалтай холбогдуулж гишүүд үг хэлж дууслаа.

Ингээд Монгол Улсын нэгдсэн төсвийн 2017 оны гүйцэтгэл, Засгийн газрын санхүүгийн нэгтгэсэн тайлан болон Монгол Улсын 2017 оны төсвийн гүйцэтгэлийг батлах тухай Улсын Их Хурлын тогтоолын төслийг хэлэлцэж дууслаа.

Санал, дүгнэлтийг Төсвийн зарлагын хяналтын дэд хороонд хүргүүлнэ. Байнгын хорооны санал, дүгнэлтийг танилцуулах гишүүнээр Тэмүүлэн гишүүнийг томиллоо.
Хүрэлцэн ирсэн албаны хүмүүст баярлалаа.

Хоёрдугаар асуудалдаа оръё.

Хоёр. Ус цаг уур, орчны хяналт шинжилгээний тухай хуульд өөрчлөлт оруулах тухай хуулийн төсөл.
Хэлэлцэж байгаа асуудалтай холбогдуулан хуралдаанд оролцож байгаа албаны хүмүүсийг танилцуулъя.

Байгаль орчин, аялал жуулчлалын яамны Хуулийн хэлтсийн дарга Ч.Раднаабазар, Цаг уур, орчны шинжилгээний газрын дарга Энхтүвшин. Ийм хоёр хүн оролцож байна.
Гишүүдэд зарчмын зөрүүтэй саналын томьёолол эцсийн хэлэлцүүлэгт бэлтгэсэн тухай танилцуулгыг тараасан байгаа. Эдгээртэй холбогдуулан саналтай гишүүд байна уу?

Саналтай гишүүд алга байна.

Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.1-д заасны дагуу нэгдсэн хуралдаанаар анхны хэлэлцүүлэг явуулах үед төслийг гүйцээн боловсруулах чиглэл хуралдаан даргалагчаас өгсөн тул дараахь саналаар санал хураалтыг явуулъя.

Санал хураалт явуулах саналын томьёоллыг уншиж танилцуулъя.

Төслийн 1 дүгээр зүйлийг доор дурдсанаар өөрчлөн найруулах:

1 дүгээр зүйл. Ус цаг уур, орчны хяналт шинжилгээний тухай хуулийн 6 дугаар зүйлийн 6.2 дахь хэсгийг доор дурдсанаар өөрчлөн найруулсугай:

6.2.Аймаг, нийслэлийн цаг уур, орчны шинжилгээний төв болон лаборатори, хүрээлэнгийн даргыг тухайн шатны засаг даргатай зөвшилцөн ус цаг уур, орчны хяналт шинжилгээний асуудал эрхэлсэн төрийн захиргааны байгууллагын дарга, улсын сүлжээний нэгжийн албан хаагчийг Төрийн албаны тухай хуулиар тогтоосон шаардлагыг хангасан иргэнийг сонгон шалгаруулж тухайн шатны засаг даргатай зөвшилцөн харьяалах төв лаборатори, хүрээлэнгийн дарга томилж, чөлөөлнө гэсэн Байнгын хорооны саналаар санал хураалт явуулъя.
Санал хураалт

58,3 хувиар санал дэмжигдлээ.
Байнгын хорооны танилцуулгыг чуулганы нэгдсэн хуралдаанд Болорчулуун гишүүн танилцуулна.

Албаны хүмүүст баярлалаа.

Байгаль орчин, хүнс, хөдөө аж ахуйн байнгын хорооны энэ өдрийн хуралдааны 3 дахь асуудлыг танилцуулъя.

Хэлэлцэх асуудлын дараалалд Ус бохирдуулсны төлбөрийн тухай хуульд өөрчлөлт оруулах тухай хуулийн төслийг хэлэлцэхээр болсон тул ажлын хэсэг хуралдаад саналаа нэгтгэж оруулж ирэх нь ээ.
Үүний дараа Байнгын хороо үргэлжлээд хуралдана. Гишүүд ажлын хэсгээ яаралтай хуралдуулах хэрэгтэй байна. Саранчимэг гишүүн, Тэрбишдагва гишүүн, Мурат гишүүн, Сүхбат гишүүн, Энхбаяр гишүүн гэсэн энэ таван гишүүн ажлын хэсгээ яаралтай хуралдуулаад ороод ирвэл Байнгын хороог үргэлжлүүлэн хуралдуулъя. 

Түр завсарлая.

Л.Элдэв-Очир: Сая ажлын хэсэг хуралдаж санал, дүгнэлтээ гаргасан тул Байнгын хорооны хуралдааныг үргэлжлүүлэн явуулъя.
Өнөөдрийн хэлэлцэх асуудлын гуравдугаарт буюу Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуулийн төслүүд, анхны хэлэлцүүлэг.

Хэлэлцэж байгаа асуудалтай холбогдуулж хуралдаанд оролцож байгаа албан тушаалтнуудыг танилцуулъя. 
Хуралдаанд Байгаль орчин, аялал жуулчлалын яамны Ногоон хөгжлийн бодлого, төлөвлөлтийн газрын дарга Булган, Байгаль орчин, аялал жуулчлалын яамны Усны нөөцийн хэлтсийн дарга Эрдэнэбулган, Хүнс, хөдөө аж ахуй, хөнгөн үйлдвэрийн яамны Мал аж ахуйн бодлогын хэрэгжилтийг зохицуулах газрын мэргэжилтэн Мөнхгэрэл, Хүнс, хөдөө аж ахуй, хөнгөн үйлдвэрийн яамны Газар тариалангийн бодлогын хэрэгжилтийг зохицуулах газрын мэргэжилтэн Кенжегүл, Цэнгэг усны хүрээлэнгийн удирдах зөвлөлийн дарга Доржсүрэн, судлаач Энхмэнд байна. Ийм бүрэлдэхүүнтэй албаны хүмүүс оролцож байна.

Ус бохирдуулсны төлбөрийн тухай хуульд нэмэлт, өөрчлөлт оруулах тухай хуулийн төслийн ажлын хэсгийн танилцуулгыг ажлын хэсгийн ахлагч, Улсын Их Хурлын гишүүн Б.Саранчимэг танилцуулна.
Саранчимэг гишүүний микрофоныг өгье.

Б.Саранчимэг: Байнгын хорооны дарга, эрхэм гишүү дээ,
Монгол Улсын Засгийн газраас 2018 оны 2 дугаар сарын 9-ний өдөр өргөн мэдүүлсэн Ус бохирдуулсны төлбөрийн тухай хуульд нэмэлт, өөрчлөлт оруулах тухай болон хамт өргөн мэдүүлсэн бусад хуулийн төслийн үзэл баримтлалыг хэлэлцэх эсэх асуудлыг Улсын Их Хурал 2018 оны 4 дүгээр сарын 13-ны өдрийн чуулганы нэгдсэн хуралдаанаар хэлэлцэн шийдвэрлэж анхны хэлэлцүүлэгт бэлтгүүлэхээр Байгаль орчин, хүнс, хөдөө аж ахуйн байнгын хороонд шилжүүлсэн билээ.
Байгаль орчин, хүнс, хөдөө аж ахуйн байнгын хорооны 2018 оны 4 дүгээр сарын 17-ны өдрийн 5 дугаар тогтоолоор хуулийн төслийг Улсын Их Хурлын чуулганы нэгдсэн хуралдаан болон Байнгын хорооны хуралдааны хэлэлцүүлэгт бэлтгэх үүрэг бүхий ажлын хэсгийг байгуулсан бөгөөд ажлын хэсгийг Улсын Их Хурлын гишүүн Саранчимэг миний бие ахалж бүрэлдэхүүнд нь Улсын Их Хурлын гишүүн Тэрбишдагва, Энхбаяр, Сүхбат, Мурат нар ажиллаж байна.

Ажлын хэсэг байгуулагдсанаас хойшхи хугацаанд ажлын хэсэг хоёр удаа хуралдаж ажлын дэд хэсэг таван удаа хуралдсан болно. Ажлын хэсэг төслийн талаархи зарчмын зөрүүтэй саналын томьёолол бэлтгэн 2018 оны 6 дугаар сарын 27-ны хуралдаанаараа хэлэлцэн санал хурааж шийдвэрлэснийг та бүхэнд тараасан болно.

Ус бохирдуулсны төлбөрийн тухай хуульд нэмэлт, өөрчлөлт оруулах тухай болон хамт өргөн мэдүүлсэн Байгалийн нөөц ашигласны төлбөрийн тухай хуульд өөрчлөлт оруулах тухай хуулийн төсөл нь хуулийн төслийн үзэл баримтлалтай нийцэхгүй байгаа тул хууль санаачлагчид нь буцаах нь зүйтэй гэж ажлын хэсэг үзэж байна.

Байнгын хорооны эрхэм гишүүд ээ, Ус бохирдуулсны төлбөрийн тухай хуульд нэмэлт, өөрчлөлт оруулах тухай болон Усны тухай хуульд нэмэлт, өөрчлөлт оруулах тухай, Ашигт малтмалын тухай хуульд өөрчлөлт оруулах тухай, Байгалийн нөөц ашигласны төлбөрийн тухай хуульд өөрчлөлт оруулах тухай, Газрын тухай хуульд нэмэлт, өөрчлөлт оруулах тухай, Газрын төлбөрийн тухай хуульд өөрчлөлт оруулах тухай хуулийн төслийг анхны хэлэлцүүлэгт бэлтгэсэн талаархи ажлын хэсгийн танилцуулга, зарчмын зөрүүтэй саналуудыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.
Л.Элдэв-Очир: Саранчимэг гишүүнд баярлалаа.

Хэлэлцэж байгаа асуудалтай холбогдуулж асуулт асуух гишүүд нэрсээ өгнө үү.

Асуулттай гишүүд алга байна.

Одоо ажлын хэсэг болон гишүүдээс гаргасан саналын томьёолол  тус бүрээр санал  хураая.
Саналын томьёоллуудыг уншиж танилцуулъя.

УС БОХИРДУУЛСНЫ ТӨЛБӨРИЙН ТУХАЙ ХУУЛЬД  НЭМЭЛТ, ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН  ТАЛААРХ ЗАРЧМЫН ЗӨРҮҮТЭЙ САНАЛЫН ТОМЬЁОЛОЛ 

1.Төслийн 1 дүгээр зүйлийн 1/ дэх хэсэг, 3 дугаар зүйлийн 1/ дэх хэсгийн “бүртгэж авна.” гэснийг “бүртгэнэ.” гэж тус тус өөрчлөх. 
Санал гаргасан: Улсын Их Хурлын гишүүн Б.Саранчимэг, Д.Тэрбишдагва, А.Сүхбат, Д.Мурат, Ж.Энхбаяр 

Санал хураалт

Санал 90 хувиар дэмжигдлээ.

2.Төслийн 3 дугаар зүйлийн 3 дахь хэсгийн “7.3” гэснийг “7.2” гэж өөрчлөх.

Санал хураалт

Уг санал 90 хувиар дэмжигдлээ.

3.Төслийн 6 дугаар зүйлийг “Ус бохирдуулсны төлбөрийн тухай хуулийн 7 дугаар зүйлийн 7.2 дахь хэсгийг хүчингүй болсонд тооцсугай” гэж өөрчлөх.
Санал хураалт

Уг санал 90 хувиар дэмжигдлээ.

 
4.Төслийн 7 дугаар зүйлийг “7 дугаар зүйл.Энэ хуулийг 2018 оны 08 дугаар сарын 01-ний өдрөөс эхлэн дагаж мөрдөнө.” гэж өөрчлөх.








Санал гаргасан: Ажлын хэсэг


Санал хураалт


Санал 80 хувиар дэмжигдлээ.
УСНЫ ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ 
ТУХАЙ ХУУЛИЙН ТӨСЛИЙН ТАЛААРХ ЗАРЧМЫН ЗӨРҮҮТЭЙ 

САНАЛЫН ТОМЬЁОЛОЛ 

1.Төслийн 3 дугаар зүйлийн “25 дугаар зүйлийн 25.2 дахь хэсгийн ““гурав дахин” гэснийг “хоёроос тав дахин шатлан өсгөх хэлбэрээр” гэж” гэснийг “хэтрүүлэн гаргасан тохиолдолд байгаль орчны итгэмжлэгдсэн лабораторийн шинжилгээний дүгнэлт болон мэргэжлийн байгууллагын дүгнэлтийг үндэслэн байгаль орчны байцаагч ус бохирдуулсны нөхөн төлбөрийг ноогдуулж, төлөлтөд хяналт тавих бөгөөд нөхөн төлбөрийн хэмжээг ус бохирдуулсны төлбөрийг хоёроос тав дахин шатлан өсгөх хэлбэрээр нэмэгдүүлж бохирдуулах бодис” гэж өөрчлөх.








Санал гаргасан: Ажлын хэсэг

Санал хураалт

Санал 70 хувиар дэмжигдлээ.
2.Дээрх 1 дэх санал дэмжигдсэн тохиололд дараахь саналыг хураах гэж байгаа юм. Энд хоёр санал байгаа.
1/төслийн 2 дугаар зүйлийн “, 25 дугаар зүйлийн 25.2 дахь хэсгийн “тохиолдолд” гэсний дараа “байгаль орчны итгэмжлэгдсэн лабораторийн шинжилгээний дүгнэлтэд үндэслэн” гэж тус тус” гэснийг хасах.

2/төслийн “Усны тухай хуулийн 25 дугаар зүйлийн 25.2 дахь хэсгийн “экологи-эдийн засгийн үнэлгээг үндэслэн” гэснийг хассугай” гэсэн төслийн 4 дүгээр зүйлийг хасах.

Санал хураалт

Санал 90 хувиар дэмжигдлээ.

3.Төслийн 3 дугаар зүйлийн “4 дүгээр зүйлийн “4.3” дахь хэсгийн дугаарыг “4.4” гэж,  “4.4” дэх хэсгийн дугаарыг “4.5” гэж, “4.5” дахь хэсгийн дугаарыг “4.6” гэж тус тус өөрчилсүгэй” гэснийг хасах.
Санал хураалт

Санал 80 хувиар дэмжигдлээ.

4.Төслийн 6 дугаар зүйлийг “6 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх.





Санал гаргасан: Ажлын хэсэг

Тэрбишдагва гишүүний микрофоныг өгье.

Д.Тэрбишдагва: Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө гэж энд орчихсон байна лдаа. Гэтэл нөгөө юун дээр чинь 8 сарын 1 гээд орчихсон байгаа. Энэ хоёрын хооронд зөрчил байгаа юу, байхгүй юу?
Л.Элдэв-Очир: Санал хураалт

Уг санал 90,9 хувиар дэмжигдлээ.
 

АШИГТ МАЛТМАЛЫН ТУХАЙ ХУУЛЬД ӨӨРЧЛӨЛТ ОРУУЛАХ
ТУХАЙ ХУУЛИЙН ТӨСЛИЙН ТАЛААРХ ЗАРЧМЫН ЗӨРҮҮТЭЙ 

САНАЛЫН ТОМЬЁОЛОЛ

1.Төслийн 1 дүгээр зүйлийг “Ашигт малтмалын тухай хуулийн 56 дугаар зүйлийн 56.1.5 дахь заалтыг доор дурдсанаар өөрчлөн найруулах:

“56.1.5.тусгай зөвшөөрөл эзэмшигч байгаль орчинд хортой нөлөөлж байгаа, эсхүл нөхөн сэргээх, байгаль орчны менежментийн төлөвлөгөөнд заасан үүргээ биелүүлээгүй талаар нутгийн захиргааны байгууллагын саналыг харгалзан байгаль орчны асуудал эрхэлсэн төрийн захиргааны төв байгууллага дүгнэлт гаргасан.” гэж өөрчлөх.

Санал гаргасан: Ажлын хэсэг

Санал  хураалт

Уг санал 81,8 хувиар дэмжигдлээ.

2.Төслийн 2 дугаар зүйлийг “2 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх.
Санал гаргасан: Ажлын хэсэг
Санал хураалт
Уг санал 81,8 хувиар дэмжигдлээ.

ГАЗРЫН ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ 
ТУХАЙ ХУУЛИЙН ТӨСЛИЙН ТАЛААРХ ЗАРЧМЫН ЗӨРҮҮТЭЙ 

САНАЛЫН ТОМЬЁОЛОЛ 

1.Төслийн 1 дүгээр зүйлийн 1/ дэх хэсгийн “33.5” гэснийг “33.6” гэж өөрчлөх.





Санал гаргасан: Ажлын хэсэг
Санал хураалт

Уг санал 81,8 хувиар дэмжигдлээ.
2.Төслийн 4 дүгээр зүйлийг “4 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх.




Санал гаргасан: Ажлын хэсэг
Санал хураалт

Уг санал 81,8 хувиар дэмжигдлээ.
ГАЗРЫН ТӨЛБӨРИЙН ТУХАЙ ХУУЛЬД ӨӨРЧЛӨЛТ ОРУУЛАХ
 ТУХАЙ ХУУЛИЙН ТӨСЛИЙН ТАЛААРХ ЗАРЧМЫН ЗӨРҮҮТЭЙ 

САНАЛЫН ТОМЁОЛОЛ
1.Хуулийн төслийн нэрний “ӨӨРЧЛӨЛТ” гэсний өмнө “НЭМЭЛТ,” гэж нэмэх.
Санал гаргасан: Ажлын хэсэг
Санал хураалт

Уг санал 72,7 хувиар дэмжигдлээ.
2.Төслийн 3 дугаар зүйлийг “3 дугаар зүйл.Энэ хуулийг Ус бохирдуулсны төлбөрийн тухай хуульд нэмэлт, өөрчлөлт оруулах тухай хууль хүчин төгөлдөр болсон өдрөөс эхлэн дагаж мөрдөнө.” гэж өөрчлөх.
Санал гаргасан: Ажлын хэсэг
Санал хураалт

Уг санал 81,8 хувиар дэмжигдлээ.

БАЙГАЛИЙН НӨӨЦ АШИГЛАСНЫ ТӨЛБӨРИЙН ТУХАЙ 
ХУУЛЬД  ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН 

ТАЛААРХ ЗАРЧМЫН ЗӨРҮҮТЭЙ САНАЛЫН ТОМЬЁОЛОЛ

1.Байгалийн нөөц ашигласны төлбөрийн тухай хуульд өөрчлөлт оруулах тухай хуулийн төслийг хууль санаачлагчид нь буцаах.
Санал гаргасан: Ажлын хэсэг
Санал хураалт

Уг санал 72,7 хувиар дэмжигдлээ.

Ингээд санал хураалт явагдаж дууслаа. 

Чуулганы нэгдсэн хуралдаанд Байнгын хорооны санал, дүгнэлтийг илтгэх гишүүнээр Б.Саранчимэг гишүүнийг томиллоо.

Тэрбишдагва гишүүний микрофоныг өгье.

Д.Тэрбишдагва: Нэг зарчмын санал байна. Энэ хууль 2012 онд батлагдаад 6 жил хэрэгжихгүй яваа хууль л даа. Тэгээд энэ хуулийг ажлын хэсэг ажиллаад сайжруулах, боломжийн хэмжээгээр гаргах, энэ аж ахуйн нэгжүүдийн нэг талаас хариуцлагыг сайжруулах, нөгөө талаасаа бас их татвар, янз, янзын дарамтыг багасгах чиглэлээр гарч байгаа хууль. Өмнөх хуулиасаа давуу талтай юм л даа.
Тийм учраас хууль хэрэгжүүлэх үүднээс энэ олон жил ярьчихсан, ийм учраас энийг анхны хэлэлцүүлгээр баталчихмаар байгаа юм. Тэгэхгүй одоо энэ хуулийг чинь 8 сарын 1-ээс хэрэгжүүлнэ гээд ингээд ярьчихсан. Тэгэхээр 8 сарын 1-ээс гээд хэрэгжүүлнэ гэхээр чинь одоо хэлэлцээд анхны хэлэлцүүлэг хэлэлцүүлээд дараагийн хэлэлцүүлэг гэхээр аягүй бол Их Хурал завсарлачихаж магадгүй гэж бодоод байна л даа. Хэрвээ дараагийн 7 хоног сунгаж хуралдах юм бол болчих байх. Тэгэхээр энэ дээр айхтар их зарчмын зөрүүтэй санал гаргаад байх хүмүүс олон байхгүй болов уу. 6 жил хэрэгжээгүй юмыг хэрэгжүүлэх үүднээс ингээд анхны хэлэлцүүлгээр батлах тийм санал гаргавал яах вэ гэж. Энийг юу гэж үзэж байна вэ? Энэ дээр боломжтой бол гаргаад явчихмаар байгаа юм даа.

Тэгэхгүй болохоор энэ чинь энэ зунжингаа бохирын асуудалтай холбогдуулаад тэгээд Засгийн газар энэ дээр бас ажиллах ёстой. Тэгэхгүй, намар хэлэлцээд дараа 2019 он болчих гээд байгаа. Энэ хуулийн төсөл дээр 8 сарын 1-ээс хэрэгжүүлье гэсэн ийм үг, үсгээр орчихсон байгаа учраас ингэж хэлэлцүүлж өгөөч ээ гэсэн саналтай байна.

Л.Элдэв-Очир: Хуулиа харцгаана даа. Ер нь Тэрбишдагва гишүүн ээ дэгээр ийм л юм байна. Анхны хэлэлцүүлгээр батлах асуудал бол санал хураахаас өмнө ажлын хэсэг болон гишүүдээс санал гаргаад Байнгын хороон дээр санал хураалт явагдахаас өмнө энэ асуудлаар санал хураалгаж болох байсан юм байна. Нэгэнт ажлын хэсэг, гишүүд.

Би 16.3-ыг уншаад өгье. 16.3 дээр төслийн талаар зарчмын зөрүүтэй санал гараагүй, Байнгын хорооны хуралдаанд оролцсон гишүүдийн олонхи нь дэмжсэн бол төслийг анхны хэлэлцүүлгээр батлах боломжтой гэсэн санал, дүгнэлтийг гаргаж нэгдсэн хуралдаанд оролцсон гишүүдийн олонхи уг горимын саналыг дэмжсэн бол төслийг анхны хэлэлцүүлгээр баталж болох бөгөөд хэрэв олонхи дэмжээгүй бол эцсийн хэлэлцүүлэгт бэлтгүүлэхээр санал хураалт явуулахгүйээр холбогдох Байнгын хороонд шилжүүлнэ гэж байгаа юм.
Д.Тэрбишдагва: Зарчмын зөрүүтэй санал гараагүй. Гишүүд ажлын хэсгийн саналыг бүгдийг нь дэмжээд явсан учраас.

Л.Элдэв-Очир: Зарчмын зөрүүтэй санал гараад бид нар сая саналаа хураачихлаа шүү дээ. Тэгэхээр 16.3-ын заалтаар энэ боломжгүй юм байна. Тийм учраас санал хурааж дууслаа.
Сүхбат гишүүний микрофоныг өгье.

А.Сүхбат: Энэ хууль гарчихаад өнөөдрийг хүртэл хэрэгжихгүй байгаа нь том эрсдэл авчирч байгаа шүү дээ. Бүгд мэдэж байгаа. 6 жил байгаль, газар усаа зүгээр орвонгоор нь эргүүлээд улаан хоормог болгоод там болгоод хаячихсан. Сая дэгийн хууль уншлаа. Тэгэхээр энэ 7 хоногт чуулган завсарлана гэж үзэх юм бол Байнгын хорооноос санал тавьж болох уу? Энэ хуулийг эцсийн хэлэлцүүлэгт бэлтгэх.

Хэрвээ боломжгүй гэх юм бол Улсын Их Хурлын даргад хүсэлтээ тавиад дараагийн 7 хоногт үргэлжлүүлж энэ хуулийг баталъя гэсэн санал оруулах тийм боломж байна уу? Тэгэхгүй бол одоо чинь ингээд та бүхэн хар л даа. Орхон гол ширгэж байна, Улаан цутгалан байхгүй боллоо. Заамар, Туулын хөндий бас там болчихсон, улаан хоормог болчихсон. Тэгэхээр 8 сарын 1 гэх юм бол цаг хугацаа хожих юм биш үү?

Одоо ингээд өнгөрчихөөр дарга аа, энэ 7 хоногт чуулган хаагаад завсарлаад өнгөрчих юм бол эцсийн хэлэлцүүлэгт бэлтгэж чадахгүй намар л болно шүү дээ энэ чинь.

Л.Элдэв-Очир: Гишүүдийн саналыг ойлголоо. Энэ бол үнэхээр цаг хугацаа алдаж байгаа хууль. Өнөөдөр харин Тэрбишдагва гишүүн маань горимын санал гаргаж энэ хуулийн ажлын хэсгийг хуралдуулж Байнгын хороо бас завсарлан байж энэ хуулийн анхны хэлэлцүүлгийг ямар ч байсан хийлээ. 

Гишүүдийн гаргаж байгаа саналыг дэмжиж байна. Тийм учраас өнөөдөр юмуу, эсхүл маргаашийн чуулганы нэгдсэн хуралдаан дээр гишүүд хэлэлцэх асуудалд энэ асуудлыг оруулж өгөх саналыг гаргаач ээ гэж та нөхдөөс хүсье. Тэгээд чуулганы нэгдсэн хуралдаан дээр санал хураалгаад хэрвээ боломжтой гэвэл энэ 7 хоногтоо өнөөдрийн хэлэлцүүлэг, маргаашийн хэлэлцүүлэг, 5 дахь өдрийн хэлэлцүүлэг байгаа. Оруулаад явах ийм боломжтой гэж хуулийн тайлбар өгч байна.

Ингээд өнөөдрийн хуралдаан дуусч байна. Чуулганы нэгдсэн хуралдаанд Байнгын хорооны санал, дүгнэлтийг Саранчимэг гишүүн илтгэнэ. 

Ингээд өнөөдрийн Байнгын хорооны хуралдаан дууслаа. Гишүүдэд баярлалаа.

Дууны бичлэг буулгасан:

ПРОТОКОЛЫН АЛБАНЫ

ШИНЖЭЭЧ
 Б.БАТГЭРЭЛ

